
        
            
                
            
        

    
	МОНГОЛЫН ЗОХИОЛЧДЫН ЭВЛЭЛ

(өгүүллэгүүд)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Пэрэнлэйн Лувсанцэрэн 1933 онд Баянхонгор аймгийн Баянбулаг сумын нутагт төржээ. Баянхонгор аймагт малын бага эмч, төмөр замын техникумд багш, МАХН-ын Төв Хороонд орчуулагч зэрэг ажлыг хийж байгаад 1962—1967 онуудад М. Горькийн нэрэмжит Москвагийн утга зохиолын дээд сургуульд суралцан төгсжээ. Одоо Монголын Зохиолчдын Хороонд ажиллаж байна.

	ЗАЛУУ НӨХРИЙН БҮТЭЭЛИЙН ТУХАЙ ХЭДЭН ҮГ

	Одоогоос хэдэн жилийн өмнө «Нар шингээгүй байна» гэдэг өгүүллэг «Соёл, утга зохиол» сонинд гарсныг уншигчид их л таашааж билээ. Энгийн аятайхан найрлагатай тэр өгүүллэг П. Лувсанцэрэнгийн анхны бүтээл байсан юм. Анхны бүтээл гэдэг бол уран зохиолчийн амьдралд баларшгүй ул мөр үлдээдэг хариуцлагатай зүйл билээ. Тэр нь баяр жаргал ч авчирч мэднэ, гуниг гутрал ч авчирч мэднэ. Анхныхаа бүтээлээс эхлээд уншигчдад танигдана гэдэг зохиолч бүхний хувь хүртээл биш ээ. Лувсанцэрэнгийн хувьд бол «Нар шингээгүй байна» гэдэг өгүүллэг азтай эхлэлт байсан юм. Залуу зохиолч үнэхээр залуу гэрэлт сэтгэлгэтэй тэр өгүүллэгээрээ уншигчдад танигдсан билээ. Түүнээс хойш бичсэн өгүүллэгүүд нь энэ бяцхан түүвэрт багтаж байна. Энэ өгүүллэгүүдийг үзэхэд зохиолчийн өвөрмөц барил, сэдэв тогтож байгааг илэрхийлэх сайн талтай байна. «Ус шиг цэнхэр» (гарчгийг нь олж өгөөгүй юм шиг санагддаг), «Сарны сонат» гэдэг хоёр зэгсэн зохиол энд бий. Хэл найрлага эвлэг нийлэмжтэй, дүр зураг тодорхой энэ хоёр өгүүллэг зохиолчийн авьяас чадварыг даруй гэрчилнэ. Лувсанцэрэн бол уран сайхны нарийн дүр бүтээх, амьдралын жирийн явдлаас том зүйлийг олж харах, хүний сэтгэхүйг шинжин үзэх эрмэлзэлтэй зохиолч гэдэг нь энэ түүврийг уншихад мэдэгдэж байна.

	Энэ бол маш сайн эхлэлт. Хойшдын уран бүтээлдээ авьяас билиг нь улам дэлгэрнэ гэдэгт миний бие итгэж байгаагаа хэлэхийн ялдамд уншигч таны таалал ямар болохыг эрхбиш гадарлан залуу нөхрийн бүтээлийн тухайд юу соёрхон өгүүлэхийг тань хүлээн хоцров.

	 

	С. ЭРДЭНЭ

	 


НАР ШИНГЭЭГҮЙ

	Уг өгүүллэг манай номын санд тусгай ном болон орсныг эндээс татаж уншина уу. 

ХАНДМАА

	Нэлээд хэдэн жилийн өмнө би Баянхонгор аймагт ажлаар явж байлаа. Ид зун цаг. Цоо шинэ «ЗИС» машинтай явсан тул шавар намагт л эс суувал унаа унаш саатах вий гэж санаа зовох юм байсангүй. Жолооч маань насаар дөч нэлээд гарсан орос хүн. Архинд дуртай, хошин шог яриатай, цэнхэр нүдтэй тэнхлүүн эр байв.

	Үдийн нарны хажуугаар моторын халуун агаар урдаас төөнөн бие нозоорч ам баахан ангаж яваад «Энэ гурван гэрт бууя. Жаахан амармаар байна» гэж би жолоочдоо хэллээ. Жолооч маань над руу төвөгшөөж уцаарлах маягтай харснаа «Энд юм олдох уу!» гэж төвөн рүүгээ нясалж асуугаад дурамжхан инээмсэглэв. «Яаж мэдэх вэ дээ. Ядаж цай олдох байгаа» гэж би хэллээ.

	Бид гаднаас нь харахад чинээлэг айлын шинжтэй том цагаан гэрт ирж буусан боловч дотроо дөрвөн хуучин авдар, модон нүүртэй хуучин орноос өөр хогшил гээд баймаар юмгүй, харин ч нэлээд даржин амьдралтай болов уу гэмээр айл байв. Энэ дөрвөн авдрын аль нэгэнд ганц өөдтэй торгон дээл ч байхгүй байж магадгүй гэж надад бодогдлоо. Хоймрын авдар дээр жижгэвтэр модон жаазанд хэдэн зураг хийж тавьсны дотор миний танихаас Маршалын нэлээд залуу ахуйн хуучирч шарласан том цээж зураг харагдана.

	Гэрийн эзэн сайхан зантай, туранхай цагаан авгай сүү хөөрүүлсэн тогоо хусаж цэвэрлээд гал дээр цай үйлээ. Тэгээд зуухныхаа аманд өвдөг сөхөрч суугаад манай жолооч руу үе үе хачирхсан янзтай харахын сацуугаар «Ойрдоо жигтэйхэн халуун байна. Ган болох гээд ч байгаа юм уу» гэж надад ярин хөлсөө арчиж суув.

	— Бид хотоос яваа улс аа. Мал эмнэлгийн ажлаар явж байна гэж би тэр авгайд өөрсдийгөө танилцуулаад, — Манай жолооч монгол хэлэнд сайн шүү. Угаасаа эндхийн хүн. Та манай жолоочтой яриач гэв. Жолооч маань үнэндээ ч монгол хэлэнд сайн.

	Авгай над руу лавлан харснаа «Би юу ярих вэ дээ» гээд муухан инээмсэглэж зуухныхаа ам руу аргал шидэж хаав. Үдийн наранд ядарчихсандаа ч юм уу, баахан үг цөөтэй царай муутай суугаад байснаа жолооч маань үүргээ гүйцэтгэх цаг болов гэсэн янзтай, ботгоны үс шиг шар халимгаа хойш нь илээд

	— Би монгол хүн шүү... Нээрэн. Тараг иднэ, сүү ууна. Архи бол бүүр сайн ууна, гэж инээмсэглээд айж далдирсан дүр үзүүлэн толгойгоо навтасхийлгэж шилээ маажив. Харсаар байтал, балга юм байвал нэхүүлэлтгүй гаргаад өгөхөөр хүн байхад нэхэж сэтгэлийг нь зовоогоод яах нь вэ дээ гэсэн бодогдлоо.

	Авгай шаазан аяганууд угаагаад удаан зүлгэж арчиж сууснаа «Одоо юу ч алга л даа. Цай л уухаас... Шинэ тараг иднэ үү» гэж асуув. Жолооч маань «Надад хамаагүй ээ. Ялгаагүй» гэж шууд хариуллаа. Авгай барьж байсан шаазан аягаа жолоочид үзүүлээд «Энэнд ууж чадах уу» гэж дүлий хүнтэй ярьж байгаа юм шиг чанга дуугаар асуув. «Хүүе чадалгүй яах вэ. Би хүүхэд биш. Харахгүй юу, толгой халзан болсон» гээд жолооч маань тос тоосонд дарагдсан саарал малгайгаа хойш нь сөхөж духаа үзүүлэв.

	Авгай сүрхий хөгжилтэй инээгээд

	— Та жаахан алиа юу? гэж асуухад жолооч

	— Жаахан жаахан байна аа гээд толгой дохилоо. 

	Жолоочоос маань авгай анхандаа жаахан цэрвээд байснаа больж тэрхэндээ хөөрхөн найрамдал тогтож байгаа бололтой. Бид хоёр цай уулаа. Өрөм идлээ. Халууцаж биеийн алжаал гарч овоо тэнхэрч ирээд тамхи ороож суухын завсар би ийш тийш ажиглавал гэрийн баруун хаяанд хүрэн нанжин гахай гөлөмтэй харгана бүүрэгтэй жижиг эмээл тэнзэн ташуураар тулж тогтоогоод ганзагаар нь ханын модноос уяж, дээрээс нь шуудайгаар бүтээсэн харагдана.

	Иймэрхүү даржин айлд ахадмаар дэгжин эмээл байгааг бодоход лав нэг эрх хүүтэй байх гэсэн санагдаж,

	— Танайх хүүхэдтэй юү? гэж би авгайгаас асуув.

	— Ганц охин бий. Хонинд явсан

	— Одоо хэдэн настай вэ?

	— Арван найм хүрч яваа юм гээд авгай «яах гээв» гэсэн янзтай миний өөдөөс харав. 

	Насыг нь асуучихсандаа зовоод

	— Эвлэлийн гишүүн үү? гэж би албан хэргийн учир сонирхсон байдалтай хүйтэвтэр асуув.

	— Та мэдэхгүй юү, манай охиныг? Нэр нь Хандмаа гэдэг юм гэж авгай бахархах шинжтэй өгүүллээ.

	— Аль 18 настай охиныг тэр гэхэв дээ гэж намайг инээтэл

	— Аймгийн сонинд зурагтайгаа гарсан юм шүү дээ гээд, «Чи чинь сонин уншдаггүй юм уу?» гэж бараг хэлчихээ шахах шиг болов.

	Гэтэл «Эднийд нээрэн ганц шил ч гашуун юм байхгүй юм болов уу?» гэж жолооч маань хажуугаас оросоор асуув. «Не знаю. Наверно, нет» гэж хариулчхаад,

	— Охин чинь юу хийдэг юм? гэж авгайгаас асуув.

	— Хоньчин. Өвөл зунгүй хонь дагаж явдаг амьтан гэв.

	Би энэ нутгаар хоёр сар шахуу тэнэж нэлээд хэдэн айлын үүд татсаны хувьд энэ нутгийнхны аж амьдрал зан заншлыг зэгсэн мэддэг болоод байв. Айлд ороход голдуу насанд дарагдаж энэ ертөнцөөс шинэ сониныг хайн эрэлхийлэх тэмүүллээр мөхсөдөж тайвширсан өвгөд эмгэд гэр сахиж, цөөвтөрхөн хэдэн мал хэвтэр бэлчээрийн хооронд эргүүлж, өглөө оройд нь гүвэр гүвэр ярилцан хот орноор юутай байна? гэж хол ойрын сониныг сураглаж суухаас биш, нүд сэргэм хурц өнгийн хувцас өмсөж, тачигнатал инээж хөхрөлдсөн, исгэрч дуулсан, ширүүн сэргэг хөдөлгөөнтэй залуу хүмүүс тун ховор тохиолдоно. Эндхийн залуу хүмүүс хаачдаг байна аа?

	Нарийн асууж сураглавал арван хэд юм уу хориод насны хүү охин хүргэн бэргүй айл бас ховор. Тэд цөм аймаг сумын төвөөр ажил хийж сургуульд суралцаж явдаг гэнэ. Мал малладаг залуу хүнгүй болж даага шүдлэн онгон эмнэгээрээ явах боллоо гэж зарим хөгшид үглэж байхыг ч сонслоо. Мал маллах ажлыг өвгөд хөгшдийн хувь болгон бодож манай залуучууд үнэндээ ч хачин бол оо юу даа гэж зарим үед үе тэнгийнхээ нөхдийг дотроо зэмлэн бодох боловч малын ажлыг дагнан хөөцөлдөж явсан урьдын цаг биш дээ, тэдний хийх ажил зөндөө байгаа, сурах мэдэх цаашлаад ирээдүйгээ төвхнүүлж цэгцлэх хамаг хэрэг мөрөн дээр нь оногдсон хойно арга байж уу гэж бас заримдаа боддог байлаа. Нэг үгээр хэлэхэд сэтгэл маань үе насны хань нөхдөө битүүхэн мөрөөссөөр явсан юм. Гэтэл энэ арван наймтын сургийг сонсоод, миний хүсэл бүтэж, асга хадан дотор ургасан хурц өнгөтэй ганц цэцэг надтай учрах нь энэ үү гэсэн бодол төрөв.

	Говийн хурц нар эсгий бүрээсийг нэвт халтал төөнөж, жин үдийн байгаль дэлхий чимээ чагнан бодлогоширч, хааш ч харваас нүд гялбан, алсад яваа жинчний хонх юм уу, тал хээрийн огт чимээгүйгээс сонсогддог нарийн зөөлөн аялгуу шиг юм чихний үзүүрт жингэнэн, шанааны судас лугшиж, сүүдэр газар унтаад өгмөөр ч юм шиг, эсхүл өндөрхөн уул толгодын оройд гарч цээжээ ярж суугаад ийш тийш харуулдаж юм бодож байгууштай, хэсэгхэн бүгчим мөч ирлээ. Гэрийн сүүдэрт хэвтээ нохой халуунд аагчиж, ялаа шүүрэхээр оролдож байгаа бололтой шүдээ тас хийлгэн амаа хоосон хамхиж байгаа нь дуулдана.

	Би гэрийн хаяанд байгаа эмээлийг дахин дахин ажиглаж, энэ эмээлийн эзэн ямаршуу хүн байгаа бол гэж янз бүрийн дүр зохион бодож ухаанаа төнхсөөр суув.

	Түдсэн ч үгүй ямаа тургилан олон малын хөлийн чимээ дэжигнэсээр үдийн хонь хотоллоо. Гэрийн хаяанд хүн хоолойгоо засах чимээ дуулдсанаа, толгойгоо цагаан алчуураар ороож зангидсан, цэнхэр тэрлэгтэй голшиг бор хүүхэн тунгалаг хар нүдээр бидэн рүү болгоомжтой харсаар орж ирлээ. Гэвч биднээс бишүүрхэж зовсонгүй,

	— Ээж ээ, миний хүрэн гутал хаа байна? гэж орж ирэнгүүт асуув.

	— Хонь сайн хариулав уу? гэж хажуугаас нь асуутал над руу эгц харж «Сайн» гэж чанга тод хариулав. Байдлыг нь ажиглавал ер нь хэлэмгий нүүрэмгий шинжтэй. Орны хөндий доогуур тонгойж хоёр гутал аваад гарснаа удсан ч үгүй хувцсаа сольж нүүрээ угаачхаад орж ирлээ.

	— Халуун цай ууна уу? гэж ээж нь тосож асуутал,

	— Үгүй, үгүй ээ, гэж толгой сэгсэрснээ эргүүлгийн өмнө цаашаа харж эв эгцхэн зогсож байгаад дараагаар хоёр аяга хүйтэн цай чимээгүй залгилав. Энэ хооронд би хойноос нь нэлээд сайн ажиглаж амжлаа. Яваандаа ханхар цээжтэй болмоор өргөн тэгш мөртэй, урт хүзүүтэй, бүдүүн ширхэгтэй баймаар урт хар үсийг хоёр салаалан сүлжиж нэгийг нь ар зураагаа дагуулан унжуулсан байв. Нимгэн хувцсан дороос дал мөр нь товойн харагдана. Харин бүслэхээрээ нарийвтар хүүхэн байв.

	Хүйтэн цай ууж дуусаад хошуугаа арчсаар зүүн мөрөн дээгүүрээ эргэж над руу харлаа. Хойноосоо хүн ажиглаад байгааг сая мэдсэн бололтой. Би өөдөөс нь харж огт утгагүй инээмсэглэчхээд «Ээ, тэнэг ээ!» гэж өөрийгөө зүхэж суутал тэр хүүхэн миний инээмсэглэсний хариуд бас инээмсэглээд цаашаа харчих шиг боллоо. Тэгэхээр нь миний сэтгэл дорхноо баясаж «Чамайг хэзээ ч мартахгүй» гэж жижигхэн чихэнд нь нэг шивнэх сэн гэж бодогдов. Сэтгэлд таатай сайхан санагдсан хүн өөдөөс харж инээмсэглэх их учиртай. Өөдөөс инээмсэглээд инээмсэглэснээ мэдэгдэл төдий болоод нуучихвал «чамтай хуйвалдахаас буцахгүй сэтгэл надад бий шүү! Яахыг өөрөө л мэдээрэй» гэж хэлсэнтэй адил санагддаг юм. Би горьдсон хүнээсээ нэг том бэлэг авчхаад түүнийгээ тавих газар олохгүй гайхчхаад байх шиг болов.

	Эх охин хоёр хонио холбохоор сур дээс барин хот руу оров. Явдаг юм бил үү дээ гэж бодтол сэтгэл минь нэг л хоргодоод болдоггүй. Яах вэ гэж эргэлзсэн шинжтэй жолооч руугаа хараад «Явах уу даа?» гэж дурамжхан асуутал,

	— Өнөөдөр энд картерийнхаа маслог соливол яана, үдээс хойш энэ айл тогоо нэрэх ч магадгүй гэж жолооч маань сөөнгөтөн хэлэв.

	— За, за чи машинтайгаа ноцолд доо, гэж жолоочдоо хэлээд би хонь холболцохоор хот руу орлоо.

	Айл болгон хониндоо гарч «хоолбой, хоолбой» гэж хоттой хонийг ийш тийш нь хэсэг хэсгээр таслан үйсрүүлж эхлэв. Би Хандмаад ойртож очоод

	— Хониноос чинь холболцох уу? гэтэл

	— Тэг л дээ, гэж тохуурхсан маягтай хэлчхээд цааш эргэв. Би тэдний хонийг танихгүй болохоор Хандмааг бараадан жаал дэмий гэлдэрлээ. Гэвч Хандмаагийн хүрэн савхин гуталтай савх шиг хоёр хөл нэг мэдэхэд хойно, нэг мэдэхэд урд гарч хаа сайгүй гялалзаж харагдаад надад ч гүйцэгддэггүй. Хонь холбож яваа өч төчнөөн хүний өмнө хотон дотор орж ирчхээд хэнээтэй юм шиг гэгээн цагаан өдөр ганц хүүхэн дагаж гүйгээд байлтай ч биш. Арга барахад би өөртөө таарсан ажил олж сүүлдээ холбооны ам барьж зогсов. Сайн ч ажил олж. Хандмаагийн сэвэлзтэл алхалж гүйж яваа налархай хонгор биеийг таашаан ажиглаж бас хонь авчрах зуурт нь ганц нэг үг сольж амжаад байх боллоо. Нэг ирэхэд нь

	— Чи сургуульд байсан уу? гэж шал тэнэг юм асуув.

	— Байсаан. Яах нь вэ?

	— Зүгээр. Чи хэддүгээр анги төгссөн бэ?

	— Долоо

	— Цааш нь суралцахад яасан юм?

	— Болоогүй л юм даа.

	— Муу байна.

	— Яаж байна? Мал маллаж тэнцмээргүй хүн харагдана уу? гэж Хандмаа дургүйцсэн шинжтэй асуув. Дух руугаа хошуурч ургасан өтгөн хар үсийг нь хараад эрс тэс зантай байх даа гэж бодож байсан маань оносон бололтой.

	Хонь холбоод шувтрах гэж байхад Хандмаа урт биетэй бүдүүн халзан хонь хөтөлж ирээд түүнийгээ надад хүн шиг танилцуулав.

	— Энэ манай хамгийн залхуу хонь байгаа юм даа. Юм болгонд залхуурна. Бэлчээрт гараад толгой өөд татахгүй ээ. Өндийж юм харахаасаа хүртэл залхуурдаг юм. Хачин амьтан шүү хөөрхий гээд тэр хонийг надад хүзүүдүүлэв. Тэгээд салхи өөд харан хоолойныхоо товчийг задгайлж, хөлс нь бурзайсан хамрынхаа үзүүр дороос үлээхэд дух руу нь унжсан хэсэгхэн үс сөрвөсхийн хийсэв.

	Холбосон хонио эх охин хоёр тал талаар нь сааж эхлэв. Би Хандмаагийн талд гарч холбооны дунд хэрд завилан суугаад түүний шонтгор бор хамар, ихэмсэг богинохон эрүү, нарийн ирмэгтэй хүрэн уруулыг нь ажиглаж суулаа. Миний сэтгэл энэ үдийн нар шиг дуугүй дунирч, өвчингүй шаналж суув.

	Би Хандмааг хот газрын нэгэн байшинд ...-р гуанзны нягтлан бодогч гээд сампин цохиж суугаагаар төсөөлөн бодлоо. Тэгэхэд талд татсан солонгыг тасалгаанд оруулаад үзэж болдоггүйтэй адил санагдана. Энэ хүүхнийг хээрийн бэлчээрт хонио хариулж явахад нь би дагаж үзсэнгүй, хонины захад дуртай дуугаа дуулж суухыг нь би сонсоогүй. Энэ бүсгүйн сэтгэлийг татан цэнгүүлж байдаг хоньчин хүний амьдралын түмэн жаргалан мянган бэрхийг би огт мэдэхгүй. Гэсэн ч би түүнийг малчин хүн, жаргалаа олсон хүн, сайхан хүн гэж хайр хүрэн биширч суув аа.

	Үдийн хонь сааж дуусаад хонь оройн бэлчээрт гарч айл бүр сүү саалиа борлуулж хөөрүүлэв. Нар баруунаа хэлбийж агаар сэрүүсэн өтгөрөөд цээжний цангаа гаргахтай боллоо.

	Машиныхаа сүүдэрт гэдрэг хараад хэвтэж байтал сэтгэл минь гэнэт хачин уйтгартай болчхов. Гэхдээ харамсах гаслах юмгүй, хаяагаар үлээгээд байгаа салхи шиг, нэг л аятайхан, дөлгөөн уйтгарлаад байлаа. Чухам яагаад тэгснийг одоо болтол мэддэггүй юм. Ертөнцийн ямар ч гоо сайхан юм цөм төрөх цэцэглэх, гандах мөхөх тавилантай байдаг даа гэж Хандмаагийн тухай л бодож хэвтсэн шиг санагдана. Ингэж байтал,

	— Ээж ээ! гэж нарийхан уянгатай дуугаар дуудаад, — Би хониныхоо хойноос явъя. Дэрс рүү орчих нь шиг байна гэж. Хандмаагийн хэлэх нь тов тодхон дуулдав. Явах гэж байгаагаа надад зориуд сонсгох гэж ингэж чанга дуугарсан байх гэж надад бодогдоод явчихлаа.

	Би босон харайж машин дээрээ гараад аяныхаа цагаан авдрыг ёроолыг нь гартал онгичив. Шинэ аятайхан юм юу ч олдсонгүй. Уг нь бараг хүүхдээрээ яваа хөдөөгийн энэ зэргийн охиныг юухан хийхнээр хуураад баярлуулчихад мөн ч төлөөгүй сэн дээ. Эрж эрж хэрэг болох магадгүй гэж нөөцөлж явсан нүүрийн саван, ганц шинэ сойз хоёр оллоо. Шүдний сойз юм шүү дээ. Тэр хоёрыгоо уншиж явсан номтойгоо хэдэн чихэртэй хамт сонинд боож бариад би гэрт орлоо.

	Хандмаа хариугүй явах гэж байгаа бололтой хувцсаа өмсөж, ээж нь аяганд зэлгээн цай хийж тавьсан байв.

	— Жаахан сурын тасархай байвал өгөөч гэж би дөлгөөхөн гуйлаа.

	— Яах нь вэ? гэж Хандмаа гайхан асуув.

	— Машинд хэрэг болоод байна, гэж би худлаа хэллээ.

	— Аль зэрэг урт сур хэрэгтэй юм? гэж асуухаар нь би эрхий долоовор хоёр хуруугаа гозойлгон «өдий хэрийн» гэж багцаа үзүүллээ.

	Хандмаа хутга барин гарч шилбүүрийнхээ сураас «энэ болох уу?» гэж надад үзүүлж хэмжээд сөөм хэртэй сур огтолж өгөв.

	— Май! Манай жолооч энийг оронд нь өгөөрэй гэсэн юм, гэж би боодолтой юмаа өглөө. Энэ бэлгээр түүний ямар хүн болох нь танигдана, хашир муу санаа сууж гүйцсэн хүн бол авахгүй биз гэж би бодсон юм. Хандмаа «Юу юм бэ, яршиг» гэж дургүйцэн боодолтой юмыг биеэсээ зайлуулж түлхсэнээ, намайг аргадаад гуйхаар авчхаад дор нь задалж үзлээ. Доторх юмыг нь үзэж инээмсэглэснээ над руу хараад «Та хачин хүн байна шүү» гэж дахин инээмсэглэв.

	Хандмаа энэ удаа миний өмнө чухамхүү давхар санаагүй хүүхэд царайгаа үзүүлж шувуу үргэхээрээ нисдэгийн адил тийм жирийн байдлаар баярласнаа нуулгүй, гэнэн сайхан инээмсэглэсэн билээ. Би түүнийг өчүүхэн ч атугай баярлуулж чадсандаа өөрөө баярлаад,

	— Би чамайг хэзээ ч мартахгүй, гэж үнэн сэтгэлээсээ хэллээ. Хандмаа ичсэн янзтай харцаа буруулж машины дугуй руу хараад байснаа амаа жаахан ангайж, тун бүдэгхэн, дөнгөж дуулдахын төдий

	«Би ч гэсэн...» гэж хэлчхээд царай нь учиргүй улайсаар гэр лүүгээ гүйж орлоо.

	Ингээд би жолоочтойгоо хамжиж машинаа шалавхан эмхлүүлж аваад оройн хонь ирэхээс өмнөхөн эндээс хөдөлсөн юм. Жолооч маань их л дурамжхан байлаа. Уулын сүүдэр бэл рүүгээ бараантан бууж байхад би кабиныхаа цонхоор цээжээ гаргаад машины дугуйн дороос эргэлдэн манарсаар хоцорч байгаа цагаан тоосыг эргэн эргэн харсаар явсан тэр үед жолооч маань,

	— Бид нэг алдаа хийлээ дээ, эмч ээ. Энд л хонодог байсан юм гэв. «Харин ээ...» гэж би тодорхойгүй хариу хэлсэн боловч хойшоо хоргодсоор яваа сэтгэлдээ автан нээрэн ч алдаа хийв үү дээ гэж тэр цагт харамсах шиг санагдаж явсан юм.

	Тэр цагаас хойш олон жил өнгөрлөө. Нэлээд газар үзлээ. Гэвч миний өмнө инээмсэглээд зогсож байсан тэр охин мөнх арван найман настайгаа, өнөөх л сайхан санагддаг хэвээрээ, миний сэтгэлд өдий хүртэл бодогдсоор явдгийг үзвэл би тэр цагт ямар ч алдаа хийсэнгүй бололтой.

УУРЛАХАД УЧИР БИЙ

	Би ширээн дээр тохойлдож шанаагаа тулаад юм ч хэлэлгүй хөдлөх ч үгүй хэсэг суулаа. Юм хэлбэл буруудна. Эхнэрийнхээ уурыг нэг хүргэсэн хүн уурыг нь гартал өөрийгөө зөвтгөх гэж хэчнээн ч ухаантай оролдоод дэмий.

	Уг нь ийм яльгүй юмнаас намайг ингэж зэмлэх хэрэггүй байсан юм л даа: Дөчхөн төгрөгөөс шүү! Яах вэ, олоо л биз, уугаа л биз. Намайг иймхэн юмнаас ингэтэл байцааж толгойг минь гудайтал загнаад яах нь вэ? Амьдрал минь ямар дээсэн дөрөөн дээр яваа биш.

	— Төгрөг нь яах вэ. Архи уусанд чинь ингэж байна гэж байна. Энэ зөв өө. Яриангүй. Гэхдээ би үргэлж ууж согтуураад яваа биш шүү дээ. Биеэ өмгөөлөх гэж байна гэж бодов. Юманд бас учир бий. Би өнөөдөр цалингаа авлаа. Бас хамт сурч байсан нөхөдтэйгөө уулзлаа.

	— За уулзсаных хэдүүлээ нэг хоол идэх юм биш үү гэхээр нь би «Дэмий байх аа, эхнэр уурлана» гэж хэлж чадсангүй. «Тэгье тэгье» л гэчихсэн юм. Уг нь ч дотроо дурамжхан л байсан юм аа. Гэсэн ч нэгэнт «За» гэснээс хойш хоцроод яах вэ, нөхдийнхөө түрүүнд орчхоод «эндхийн хоол муу тэндхийн хоол сайн» гэж идээ зоогийн газруудаар үргэлж явдаг, андахгүй мэддэг царай гаргаж худлаа ярьж яваад «Залуучуудын гуанзанд» орчихсон юм. Нөхөд маань хөдөөгөөс ирсэн улс. Би бол аймгийнхаа төвд суурин суудаг хүн болохоор тэдэндээ бас хоторхох санаа байлаа. Баянхонгор маань хэдийгээр төвхнөж тохижиж гүйцээгүй ч гэсэн гаднаас орж ирсэн хүнд бол аргагүй л шинэ цагийн боловсон сайхан хот юм шүү дээ. Олны үзвэр үйлчилгээ тохитой, дэвсгэр газар, орон барилга, хүмүүсийн төрх галбир юм бүхэн цоо шинэ. Энүүгээрээ гоц содон, нөхдөдөө бахархаад үзүүлж явууштай санагддаг юм.

	Энэ бодлоо ойлгуулах санаатай би:

	— Чи юмны учрыг ойлго л доо. Үзэм ээ! минь. Нөхдөө хүн хэзээ ч хүндэлж явах хэрэгтэй. Тэднийг хайхрахгүй байж болохгүй байна шүү дээ! гэж эхнэртээ хүлцэнгүй дуугаар хэллээ. Миний энэ үгэнд Үзмээгийн уур нь улам ч хүрч байгаа бололтой.

	— Хн, архичдад шалтаг хаана мунддаг билээ дээ. Уух л бол шалтаг бэлэн байдаг юм чинь гээд тэр над руу ширэв татав.

	Архичин гэнэ шүү, бурхан минь! Би хэрэлдэхгүй ээ. Эмэгтэй хүн ямаан омогтой ч гүехэн бодол гэнэхэн сэтгэл нь уучлууштай байдаг юм.

	Юмны учир таниагүй балчир явах цагт амьдрал гэдгийг мөн ч тунгалаг сайхнаар санаж явдаг байж дээ. Адгийн наад зах нь ийм яльгүй юмнаас болоод хэрүүл маргаанд хүрч, хэрэг төвөг гаргачихсан юм шиг бодолд автаж сууна гэдгийг онож санаагүй явсан юм.

	Хүний амьдрал нэгэн бодлын маш урт мэт санагдавч нөгөө талаар бодоход бас ч тийм хязгааргүй зүйл биш шүү дээ. Сэтгэлд нийлсэн ханиа олох, анхныхаа хүүхдийг төрүүлэх, баатарлаг гавьяа байгуулах зэрэг сэтгэл догдлом үе хүний амьдралд өдөр болгон тохиолдоод байдаг биш. Дор бүрдээ эрхэлсэн ажлаа хийж аар саархан гэмээр юмтай хөөцөлдөж «Хоног сар гэдэг мөн ч түргэн өнгөрөх юм даа» гэж үглэж гайхсаар яваад нэг мэдэхэд хүний амьдралын ихэнх цаг өнгөрчихсөн байдаг. Нэгэнт амьдрал тийм болохоор төдийд өдийд жаргал ирнэ гэж хааяа гялсхийн өнгөрөх азтай одтой мөчийг хүлээж сэтгэлээ хуураад яана аа? Амьдралд үнэхээр дуртай хүн бол өдөр тутмынхаа амьдралд байгаа сайхныг танин харж сэтгэлээ хөгжөөж, цаг зуурын өчүүхэн юмнаас болж амьдралынхаа ганц ч болов мөчийг хиртээхгүй сэн, амьдралын өгөөмөр сайхнаас аль болохоор ихийг олж үзэх сэн, эдлэх сэн гэж хичээж явууштай байна шүү дээ.

	— Үзэм ээ, ийм яльгүй юмнаас ингэж уруу царайлж суугаад яах вэ дээ. Аятай сайхан амьдрахаа бодохоос өөр юу бидэнд хэрэгтэй юм бэ? гэж би эхнэртээ их аятай зөөлнөөр хэллээ.

	— Архи ууж явахыг сайхан амьдрал гэдэг юм уу?

	— Чи юмны учрыг бас ойлго л доо. Ямар хүүхэд биш.

	— Ойлгож ядаад байх юу байгаа юм?

	Ингээд бид хоёр яриа таардаггүй.

	Хүүхэн хүн нэг уурлахаараа юм эргэцүүлж боддоггүй, амандаа л орсон гашуун хорон үг бүхнийг дуустал нь хэлж байж нэг амардаг шиг байна даа. Яая гэхэв. Байгалиас ч тэгж заяагдсан юм бил үү. Эмэгтэй хүнийг ингээд нэг уурлахаар ч шуурга намдтал түр зугтаахаас дээр арга байдаггүй бололтой.

	Эсхүл «Миний буруу, энэнээс хойш л больё» гэж өвдөг сөгдвөл санаа нь нэг амарч уужирдаг байх. Би тэгж чадахгүй. Эр хүний бардам зан гэж нэг юм бас надад байна. Хэрэв л би тэгж буруугаа ил хүлээх юм бол өнөөх Үзмээ чинь нэг найздаа очоод л «Ганц сайн буулгаж авлаа даа хөөрхий» гэж ид хав болгоод л бурж гарна. Тэр нь ам дамжсаар таньдаг хүн бүрд хүрч хүүхэн чавганцын доог болоход хүрдэг ээ. Ингэж явснаас аятайхан шалтаг олж хэлээд гараад явчихвал дээр шиг байна.

	Үзмээ орон дээрээ сандайлчихсан над руу үе үе муухай хараад л сууна. Би уртаар санаа алдаж дотроо ямар нэгэн чухал асуудал шийдчихсэн байдал гаргаад:

	— За энэ ч яах вэ, мах дууссан. Би урд дэлгүүрт очоод ирье гэж хэлээд сэмхэн босож гадуур хувцас руугаа мяраалаа. Үзмээ юм ч хэлсэнгүй орон дээрээ суусаар л хоцорлоо.

	Би босго давмагц эргэж үүдний завсраар сэмхэн шагайж хараад санаа уужирч гудамжинд гарлаа. Сайн өдөр болсныг хэлэх үү, хавар болж байгааг хэлэх үү, эв сайтай эр эм хоёр бол ёстой алхаа нийлүүлээд энэ тэрийг ажиглан гүвэр гүвэр ярьж явууштай налгар өдөр байв. Хамтраад гадагш гарсан бол Үзмээд өөрт нь ч аштай байх уу даа. Тэгэхэд одоо тэр, орныхоо ирмэг дээр жондойтол суучихсан, чамайг яая даа, гэж муу юм бодоод нэг том хүйтэн юм бүхлээр нь залгичихсан юм шиг сэтгэл нь зөгийж суугаа. Энийг нь бодохоор бас ч өрөвдмөөр.

	Надад хайртай дуртай санаа сэтгэл нь хэвээрээ, одоогийнхоо амьдралд сэтгэл гонсойсон юм байхгүй, өнөөх урьдын Үзмээ, миний эхнэр гэж бахархаж явдаг тайранхай хар үстэй Үзмээ хэвээрээ л байгаа юм шүү дээ, уг нь. Би ч гэсэн хувирсан юм алга. Гэхдээ л бид хоёрын сэтгэлийг тун яльгүй бараг цаас шиг нимгэхэн гэмээр юм л түр ч атугай холдуулж хөргөж чадаад байх юм даа. Өөрсдөө бий болгосон тэр нимгэн юмыг гар нийлүүлж цуу татаж хаячхаад халуун сэтгэлээр нүүр нүүрээ харан инээлцэж яагаад болдоггүй юм бэ?!

	Ер нь бид өргөс шиг өчүүхэн юмнаас сэтгэлээ зовоож явах нэг бодлын дэндүү ч янгууч улс юм даа. Хүн юуны төлөө хэлтэй билээ, больё, эвлэрцгээе гэж цаг алдалгүй түс тас ярилцаад эвлэж яагаад болохгүй байх вэ.

	Би энэ бүхнийг бодож хажуугаараа зөрж өнгөрөх хүмүүсийн царай өөд ч харалгүй гэлдэрсээр дэлгүүрийн үүдэнд хүрч ирлээ. Үзмээ намайг гарахад ууртаа барьж авч саад хийсэнгүй гэж гэрээсээ гарахад олзуурхан баясаж явсан маань дэлгүүрийн үүдэнд ирээд бодтол бас биш боллоо. Мань эр хийсэн хэргээ цагаатгаж, намайг аргадах гэж дэлгүүр лүү гүйлээ гэж Үзмээ намайг тохуурхан бодож суугаа байх. Аягүй бол миний хойноос цонхоор хараад бах нь ханасан царайгаар дооглоод инээж байсан ч юм бил үү. Ингэж бодохоор би үнэхээр зэмлүүлж гэмшвэл зохих хэрэг хийчхээд гэмшсэндээ Үзмээд тал засах арга ядаад ч яваа юм шиг. Би ямар хэрэг хийсэн юм бэ? Өөрт минь огт буруугүй санагдах ийм жаахан юман дээр би түүний өмнө уучлал гуйсан шинж үзүүлбэл хоёр дахь гурав дахь удаагаа үүнээс ч өчүүхэн юман дээр буулгаж сөгтгөх гэж загнадаг. Эмэгтэй хүн бол хаданд авирч яваа ямаа шиг яваад л байж болбол ахиад л байх санаатай гэж миний нэг найз хэлсэн.

	Ямар боловч би буруугаа хүлээж аль нэг хэлбэрээр уучлал гуйсан шинж үзүүлэлгүй байж, амьдралаа холбосон хоёр хүн бие биедээ хянуур ялдам сэтгэлтэй байх хэрэгтэй, зохих үед бие биеэ уучилдаг байх хэрэгтэй гэдгийг Үзмээгээр өөрөөр нь ойлгуулж, уурыг нь гаргуулбал зохино гэж шийдээд гудамжаар цаг хэртэй зугаалж мах ч авсангүй буцаж ирлээ. Энэ маань Үзмээгийн уурыг улам хүргэх шалтаг болсноос биш ямар ч тус болсонгүй. Ингэсээр 40 төгрөгөө үрж, нөхөдтэйгөө наргисан архины хор шар ямар ч үлдэгдэлгүй гарчхаад байхад бид хоёрын уурлалцаж муудалцсаны жавар гэр дүүрэн хүйт оргиулсаар маргааш орой нь боллоо.

	Би ажлаасаа тараад хорт утааны баг барьсаар гэртээ орж ирэв. Энэ орой нөхдийн яриа шуугианаас ч болсон юм уу, сэтгэл нэг л түгшүүртэй хүйтэн байснаа, гар нүүрээ угаагаад зогсож байгаа Үзмээгийн араас хараад, дотор минь уужрах шиг боллоо. Үзмээтэй нэг л аятайхан урт яриа яримаар бодогдоно. Гэтэл Үзмээгийн сэтгэл минийхээс огт өөр байгаа бололтой. Намайг орж ирэхэд гараа савандсаар над руу зэрэвхэн харснаа «Аа өнөөх л байна» гэсэн янзтай цаашаа хараад нүүрээ угааж эхлэв. Тэр тоомсоргүй харц, савантай усаар цэвцийн цайтал угаасан урт цагаан хуруутай гар, ихэмсэг тэгш мөрийг нь харахад цөм л «эвлэрэхгүй» гэж надад хэлээд байх шиг санагдана. Энэ бүхэн сэтгэл сайхан байгаа цагт надад цөм чимэг болж харагддаг байсан юм аа.

	Би барьж ирсэн багаа байшингийн буланд тавьчхаад гадуур хувцсаа тайлж хоолойгоо заслаа. Өдий хүртэл Үзмээгийн уур нь гараагүй дуу цөөтэй байгаад гомдох шиг ч санагдаад, түүнийг толины өмнө гар нүүрээ арчиж байх зуурт нь:

	— Бидний амгалан сайхан амьдарч явсан цаг гэнэт ингээд дуусчихвал яана? гэж би хэлээд Үзмээгийн царай өөд хартал тэр миний өөдөөс хараад,

	— Юу... уу? гэж сунжруулан асуув.

	Би хариуд нь юу ч хэлсэнгүй, самаа гаргаж үсээ самналаа.

	— Юу гэнэ ээ? гэж Үзмээ лавлан асуугаад над руу ойртов. Яг ингэж асуухдаа царай нь хувьсаж, дуу нь зөөлрөөд ирлээ.

	— Би нэг юманд явах боллоо, Үзмээ минь. Энэ бол алсын нэг их аюулын амьсгаа юм даа. Бид хэдэн хоног сараар юм уу, үүрд ч уулзахгүй болчих тийм аюул гэнэт гарч болох л цаг... Харин энэ удаа чи санаа зовсны хэрэггүй. Би оройхон хүрээд ирнэ. Чи одоо миний урт түрийтэй гутал, хөдөө явахад өмсдөг хувцаснуудыг минь гаргаад аль гэв.

	Үзмээ гайхсан янзтай над руу ширтээд байхаар нь би цагаа хараад «Алив түргэлээч! Амжмаар бол нэг хоол ч хийгээд өгвөл зүгээр байна» гэлээ.

	— Чи... Сандагаа чи хаачих гээд байна аа? гэж Үзмээ асуугаад байшингийн буланд байгаа хорт утааны баг руу гэнэт эргэж харав.

	— За би чамд орой яримз! Хоол л шалавхан хийгээд өгч үз гэж би гуйсан маань бараг шаардсан юм шиг болчихлоо.

	— Чи алс газар юманд явах гэж байгаа юм биш биз! Чи надад үнэнээ хэл л дээ. Хэчнээн ч нууц юм байсан би хадгалаад явж чадна шүү гэж Үзмээ зөөлөн дулаан дуугаар хэллээ.

	— Хаанаас даа! гэж би тайван инээмсэглэв.

	— Чи орой лав ирнэ биз? гэж лав гэдэг үгийг гоцлон асуув.

	— Лав, лав гэж намайг батлан хэлэхэд тэр, тэв тов алхалсаар гал тогооны өрөө рүү ханцуй шамлан орлоо.

	Намайг нүүр гараа угааж хувцсаа сольж өмсөөд гал тогооны өрөөнд ороход хоол маань буцалж эхлээд байв. Үзмээ гараа элгэндээ зөрүүлж толгойгоо тонгойсхийгээд тогоотой хоол руугаа мэлэртэл ширтчихсэн зогсож байв. Нүд рүү нь харахад нулимс ч гарсан шиг.

	— Яа ваа, чи? Царай чинь хачин болчихсон байх чинь, гэж мөрөн дээр нь гараа тавьж асуугаад, — Чи битгий ингэж яльгүй юмнаас уурлаж түгшиж өөрийгөө зовоож байгаач! Туулай биш дээ, гэж би инээмсэглэв.

	— Чи хаашаа явахаа хэл, тэгвэл! гэж тэр над руу нойтон алаг нүдээрээ харж доройхон инээмсэглэв.

	Би түүнийг өрөвдөн чухам хаашаа явах гэж байгааг хэлчихдэг юм бил үү гэж нэг бодсоноо, сэтгэл нь жаал түгшиж, юм бодог, бидний амьдралд ер нь юу ч тохиолдохыг яаж мэдэх вэ гэж санагдаад,

	— Чи зоволтгүй гэртээ байж бай! Би орой хүрээд ирнэ гэж хэлээд гэрээсээ гарлаа.

	Үдэш нь, үдэш ч гэж дээ бараг шөнө болж байхад би буцаж ирээд иргэний хамгаалалтын хээрийн сургууль хийснээ Үзмээд ярьтал,

	— Үгүй тэгээд юун ч сүртэй юм бэ дээ? Өвчтэй юм шиг л хүн айлгачих юм. Нээрэн муу юм бодлоо байна. Явлаа барилаа ч гэх шиг, холын аюул ч гэх шиг. Шал өвчтэй юм.

	Үзмээ ингэж уурлаад хувцсаа түргэхэн тайлж ууртаа ширүүн ширүүн шидлэв.

	Эмэгтэй хүн гэдэг хаашаа ч сэтгэлтэй байдаг юм бэ дээ. Хэдийгээр шөнө орой болсон ч хэзээ ч гүйгээд гарахад бэлэн хувцастайгаа сууж байсан байх юм. Юу бодож суугаа бол?! Хуурчихлаа гэж надад ч их л уурлаж байх шиг бололтой. Гэсэн ч энэ уур бол өнөөх дөчин төгрөгийн уурыг бодвол дараа нь амархан эвлэрч болох арай «өөр найрлагатай» гэмээр уур байсан юм даа.

	 


ГҮН ГАЛУУТЫН ХӨВӨӨГӨӨР

	— Та нартай энд уулзахаа мэдсэн бол гэр орноор чинь ороод ирдэг байж. Би саяхан Ленинградаар яваад ирсэн.

	— Манай хот чамд ямар санагдав?

	— Сайхан хот. Тэнд үзэж явсан хамаг юм одоо нүдэнд харагдах шиг санагдаж байна.

	— Пискаревын булшны газраар оров уу? 

	— Оролгүй яах вэ. Тэр булшны газрыг үзсэн өдөртөө миний сэтгэл өдөржин хачин байсан. Хоолой дээр нэг юм зангирчих шиг санагдаад орой нь хоол ч идэж чадаагүй.

	— Да, ужасно! Үнэхээр аймшигтай! Харин чи бидэнтэй энд уулзахаа мэдсэн юм шиг гэр орноор минь ороод ирсэн чинь сайн болж.

	 

	* * *

	 

	Галуут нуурын захад нэг оростой танилцаад бид хоёр иймэрхүү юм ярьж суув. Нар шингэж байсан цаг. Тал хөндийгөөр сүүдэр дүүрээд холын бараа тойм төдий хөхрөн бүрэлзэж, алс уулын толгой шингэж байгаа нарны сүүлчийн туяанд шомбойн шаргалтаж хааяа хааяа урин салхи мэдэгдэх төдий сэвшин үлээнэ. Тэгэхэд нуурын ус жихүүцсэн мэт атиралдан мяралзаад нуурын мандлаар усны шувууд нисэн буун ганганалдана. Нуурын зах дээр загасны уурга барьсан хэдэн орос хоорондоо хэд хэдэн алхам зайтай цуварч зогсоод нуурын усыг полхийлгэн дэгээ шидэцгээж байв.

	Надтай ярилцаж суугаа оросын нэрийг Сергей Образцов гэдэг билээ. «Танайх цээл сайхан нутагтай юм аа. Хөдөө талд гараад харахад нүдний хараа өөрөөс минь холоо түрүүлээд явчих шиг нэг л уужим, нэг л сайхан. Ганцаараа суугаад чимээ чагнамаар ч юм шиг. Угаасаа уужим санаа уянга найргийн орон гэж хэлж болохоор нутаг даа» гэж яриад Сергей тамхи татаж сууснаа тамхиныхаа ишийг хаяж гутлынхаа өсгийгөөр нитгэрэв. Тэгснээ нуур луу эргэж хараад:

	— Наташа! гэж дуудахад нуурын захад уурга бариад сууж байсан жижигхэн биетэй шар хүүхэн:

	— Яах гээв? гэж цаашаа харсан чигээр асуулаа.

	— Чи наашаа ирэхгүй юу? гэж Сергей аргадсан маягтай хэлсэн боловч тэр ирсэнгүй. Сергей над руу хараад

	— Чи гайхаад байх шиг байна. Манай гэр орныхон бараг цөмөөрөө тэр Пискаревын булшин дотор хэвтээ юм шүү дээ. Тэр булшны газрыг үзээд ирсэн хойно манай гэр орноор орсонтой ялгаа юу байх вэ гэв.

	Энэ үгийг сонсоод надад хэлэх ч үг олдсонгүй дэмий л нуурын ус руу гөлөрч жаал суулаа. Бидний ойролцоо хэдэн үхэр идшилж нуурын хөвөөний сахлаг ногоо шижигнэтэл зулгаах нь их л шимтэй дуулдана. 

	Сергей цааш нь ярилаа,

	— Дайны өмнө манайх цөм ажилтай, сургуультай өнөр олуулаа сайхан айл байсан юм аа. Дайн ч эхэлсэн. Бидний жаргал дууссан. Хамгийн урьдаар аав маань есөн сарын наймны бөмбөгдөлтөөр Бадаевын хүнсний агуулах шатахад амь алдав аа. Хэдэн сарын дараа Лиза эгч маань комсомолын бригадад явж байгаад алагдчихлаа. 42 оны хоёр сард ээж маань үйлдвэртээ нас барчихлаа. Володарскийн хэвлэлийн үйлдвэрт ажиллаж байсан юм. Машиныхаа дэргэд нас барсан байсан. Өлбөрөөд үхсэн байх гэж би санадаг юм. Ер нь олон хүн өлбөрч үхсэн дээ, тэр өвөл. Тэр ганцхан өвөл манай хотоос зургаан зуун мянган хүн үхсэн юм шүү дээ. Миний бага эгч их цовоо, айхыг ер мэддэггүй охин байсан юм сан. Нэр нь Роза. Бүслэлтэд орсон даруйхнаас эхэлж сувилагчийн цүнх үүрч гүйсээр яваад яасныг мэдэхгүй нэг шөнө Невийн гудамжинд үхчихсэн байсан. Хоёр хоногийн дараа бид чаргаар чирч аваачаад оршуулсан.

	Оршуулах ч гэж дээ, хөлдүү хүүрээр дүүрчихсэн нэг том хонхорт л аваачаад хийчихсэн. Дайн дуусахаар, үрэгдэгсдээ хүний ёсоор, баатрын ёсоор нэр төртэй оршуулна л гэж манайхан ярьдаг байсан. Ярьснаараа ч хийсэн дээ. Бид нар өнгөрсөн зун амралтаараа Ленинграддаа очиж тэр булшны дурсгалын хөшөөнд цэцэг тавьж, хөгжим чагнаж Наташа маань жаал уйлж суугаад ирсэн. Охин маань булшны газрын сайхныг л гайхаад явах юм. Юм үзээгүй хүүхдүүд юу мэдэх вэ дээ. Тийм юм үзээсэй гэж ч хойч үеийнхэндээ хүсэх юм биш. Үнэндээ сайхан булш болсон. Үрэгдэгсэд маань үг хэлдэг сэн бол биднийг гавьяа ёсоор маань сайхан оршуулж дээ гэж баярлахаар дурсгал болсон юм...

	Ингээд нэг гэр бүлийн зургаан хүнээс би ахтайгаа хоёулхнаа үлдсэн юм шүү дээ. Ах маань харин Одер мөрөн хүртэл байлдаж бидний өшөөг сайн авсан гэнэ билээ.

	Манай Ленинградад ам бүлээрээ элэг бүтэн үлдсэн айл байхгүй. Энэ маань бас өнчин юм шүү дээ гээд Сергей нуурын захад суугаа эхнэр лүүгээ заав. Тэгснээ, өнчин хүүхэд асрах газар байхад нь би анх танилцсан юм. Тэгээд өнөө хүртэл хамт яваа юм гэв.

	Би дуу гаралгүй жаал сууж байгаад:

	— Та хоёр хэдэн хүүхэдтэй вэ? гэж асуув.

	— Хүү, охин хоёртой. Хүүг минь чи маргааш үзээрэй гэснээ Сергей «Та нар зочид буудалд байгаа биз?» гэж асуув.

	Загас барих гэж хорхойтож суусан Наташа утсан торонд хийсэн хэдэн жижиг загас барьж инээмсэглэсээр бид хоёр дээр хүрч ирээд гандаж наршаагүй цагаан хөлөө хөвөнтэй цамцны хормойгоор битүүлж суув.

	— Манай Ленинградад очсон хүн бүхэн үзэж өнгөрөөсөн зовлонг нь дурсахаасаа сайн сайхныг нь түрүүлж магтдаг юм. Хүний бүтээсэн гавьяа үлдэж, туулсан зовлон өнгөрдөг болохоор арга ч үгүй юм биз. Тиймдээ ч амьдрал сайхан байх юм. Үнэхээр гоё хот шүү. Лениний хот, гэж Сергейг хэлтэл,

	— Та манай хотоор очиж үзсэн үү? гэж асуугаад Наташа гэнэн шинжийн том цэнхэр нүдээрээ миний ам руу харлаа. Би үгэнд нь хариу хэлэхээсээ өмнө нүд рүү нь харж инээмсэглэлээ. Яагаад ч юм, Сергей мөн инээмсэглэснээ:

	— Үзсэн үү гэнэ! Энэ чинь манай нутгийн хүн байхгүй юу гэж Наташа руу доогтой хартал, Наташа уруулаа урт цорвойлгоод, «Вот как!» гэж дуу алдан нүдээ дүрлийлгэв. Царайг нь харваас танхил шулуун зантай, нүүрмэг хэлэмгий, цайлган сэтгэлт орос бүсгүй аргагүй мөн дөө. Цэнхэр нүдэнд нь гуниг зовлон үзсэн шинж ер байхгүй.

	— Сережа! Наташа! Сайхан танилцацгаалаа. Захидал бичиж байгаарай гээд би явахаар завдан бостол Наташа нойтон тортой хэдэн загасаа шүүрэн авч,

	— Та нар энийг аваачиж шарж идээч гэв.

	— Баярлалаа. Та цар өөрсдөө аваачиж шарж ид, гэж намайг цааргалахад,

	— Ав л даа. Цөцгийнд шараад идэхэд их амттай гэж Сергей давхар хоргоов.

	— Эш, зочид буудалд ямар юмны гал тогоо байх вэ дээ. Уг нь оюутан байхдаа би загасны дэлгүүрт зогсож л байсан юм сан гэж хэлээд би авсангүй. Тэр хоёр инээмсэглэсээр хоцров.

	Би Болгарын нэгэн зочин дагуулж нуурын хөвөөгөөр зугаалж явсан минь энэ билээ. Зовлон их үзсэн, чадал хүч ихтэй, сэтгэл сайхантай нэгэн их гүрэн байдгийг энэ ертөнц хэзээ нэг гүйцэд ухаарах юм бол доо гэж буцах замдаа бодож явав.

	 

	* * *

	 

	Нуурын хөвөөгөөр зугаалж ирээд би ханатлаа унтана, маргааш орой босно гэж бодсоор орондоо орсон боловч өглөө нь тухтай унтаж чадсангүй сэрчхэв. Манай хажуугийн өрөөнд байсан СЭВ-ийн шинжилгээний хэсэг хүмүүс, хэдэн Польш нөхөд эрт босчхоод нүүр гараа угааж шал доргион орон гаран үймэлдэж байснаа нэг хүн радио хүлээн авагч ажиллуулах гэж байгаа бололтой пижигнэсэн чимээ гаргаж эхэллээ. Улаанбаатарын нэвтрүүлэг нэг сонсогдоод чимээгүй боллоо. Цонхны цаана хүмүүс шуугилдаж байгаа дуулдана. Зочин маань босож байгаа бололтой ор нь шажигнаж дуугарлаа. Гэтэл хүлээн авагчийн дуу гэнэт чангарч Польшчуудын өрөөнд хийл хөгжим хангинаж гарав. Миний тун дуртай хөгжим байсан тул би сонсмогцоо танилаа. Мендельсоны хийлийн концертын хоёрдугаар хэсгийг тоглож байв.

	Би пянзыг нь сонсож байсан болохоор Хейфиц хөгжимдөж байгааг хүртэл мэдэж байв. Эрчимтэй гавшгай хөдөлгөөн, оргилон бадрах баяр баясгалангаар дүүрэн энэ хөгжмийг чагнаж нүдээ аниастай чигээр би нэг хэсэг хэвтлээ.

	Гэтэл гэнэт хүн инээд алдах чимээ дуулдав. Би давхийн өндийж хартал зочин маань унтлагынхаа хувцастай орон дээрээ суучихсан, цонхоор гадагш хараад учиргүй инээж байгаа харагдана.

	— Сайхан нойрсов уу? Юу харагдана? гэж би сонирхон асуулаа.

	Хоёр залуу барилдахыг үзэж гэнэ. Их л инээдэмтэй барилдсан юм байх. Гадаа хүмүүс шуугилдсаар байлаа. Би шалавхан босож хувцаслав. Нүүрийг нь угаачихсан хүүхэд шиг тунгалаг өглөө боллоо. Зуны илчтэй нар тогтуухан төөнөж гудамжаар морьтой, явган хүн үймэлдэн энд тэндээс машины дуу нүргэлнэ.

	Ажил цугламагц нэгдлийн дарга дагаж бид нэгдлийн төвийг сонирхлоо. Цоо шинэ баригдсан нэгэн хэвийн хэдэн аятайхан барилга байна. Ихэнх нь орон сууц. Баригдаж эхлээд байгаа барилга олон байна. Хойшид хаана ямар ямар барилга бариулахаа нэгдлийн дарга газрыг нь заан ярьж зочин маань толгой дохисоор явав. Зөвлөлтийн тусламжаар тохижуулж байгаа нэгдлийн нэг энэ юм байна. Баригдаж төвхнөөд гүйцэхээрээ байр сууц, үзвэр үйлчилгээ юм бүхэн бүрдсэн орчин цагийн хөөрхөн хот болох юм байна даа гэж би бодож маргаашийн тэр хотыг сэтгэлдээ зуран төсөөлж явлаа. Нэг нэгдлийн төвд ийм хот босно гэдэг ямар учир утгатайг бид сайн ухамсарлаж байв. Бид шинээр баригдаж байгаа клубийн барилгыг үзлээ. Тэндээс эргэж явтал Сергей, Наташа хоёр ээжээ дуурайсан тунгалагхан цэнхэр нүдтэй, хар хувцастай хөөрхөн хүү хөтөлсөөр бидэн дээр хүрч ирлээ. Танилархаж надад хүүгээ үзүүлэх гэж яваа юм гэнэ. «Монгол Андрюша» гэж хүүг нь өхөөрдөн тэвэрч байж би зургаа авхууллаа. Дараа нь бид цөмөөрөө хамт зургаа авхууллаа.

	Сергей ажилд гарах гэж яарч явсан тул бидэнтэй удаан саатаж чадсангүй. «Зураг угаагаад энэ хаягаар ирүүлээрэй. Захиа бичиж, завтай бол манайхаар айлчилж ирж байгаарай. Би яарч явна. Өнөөдөр тоосго ачна» гэж хэлж надад хаягаа өгөөд явлаа.

	Наташа ч хүүгээ хөтөлсөөр цэцэрлэг рүү явав. Хүү нь ямар улстай намайг уулзуулчхав гэсэн янзтай дахин дахин эргэж харсаар явав.

	Бид Д. Нацагдоржийн хөшөөний суурин дээр ирлээ. «Энд манай их Нацагдоржийн хөшөө босно» гэж нэгдлийн дарга бахархан хэлэв. Тийм зохиолчийн төрсөн нутаг хойно бахархахаас яах вэ, Төрсөн нутаг эх орноо өнөөдөр ямар болоод байгааг үзэж амжаагүй энэ зохиолч «Хуучин байдлыг цөм халаад зөвхөн нарыг хэвээр үлдээх Октябрь» гэж бичиж суухад хойчийг зөгнөх сэтгэлийнх нь нүдэнд юу харагдсан бол?» гэж хөшөөнийх нь суурин дээр надад бодогдлоо.

	 


САРНЫ СОНАТ

	Өглөөнөөс улаан шороогоор шуурав.

	Шуурга ширүүсэхэд хэдхэн алхаан цаанах хашаа байшин харагдахгүй болж, ам хамраар шороо чихэн, амьсгал авахад бэрхтэнэ. Заавал хог түүх өдөр ийм байдаг нь ч юу билээ дээ! Хөвсгөл их сайхан нутаг гэж амьтан магтдаг. Тэр сайхан нь юундаа байгаа юм? гэж би гайхаж явав. Бидний зарим маань хогийн шүүр барьж зарим нь хүрз барьж хадлан хадаж байгаа юм шиг хоорондоо зайтайхан эгнэж зогсоод замдаа дайралдсан хог новшийг салхи уруудуулан шүүрдлээ. Салхи уруудуулж хог цэвэрлэнэ гэдэг нэг бодлын тохиромжтой ч юм шиг.

	...Энэ Мөрөн хот хэзээ тохижиж төвхнөж гүйцээд хавар болоход хуурай шорооны оронд чийг үнэртэж, хашаа шон гиншихийн оронд цэцэрлэгийн мод найгаж байдаг болох юм бол доо. Энэ нялх хотыг тохижуулах гэж өнөөдөр бидний ингэж үйлээ үзэж явааг хойч үеийнхэн маань дурсах бол уу? Дурсаж ч болох юм. Би оюутан болоод очиж байхдаа Москвагийн метрог үзээд яасан сайхан юм бэ гэж шагшрахаас илүү, ямар сайхан юм хийсэн улс вэ гэж түүнийг бүтээсэн хүмүүсийг биширч явсан даг. Ер нь урьд үеийнхний бүтээл хойд үеийнхэндээ гэрээс захиа, ул мөр үлдээж бахархал нь болж явдаг болохоор биднийг сайхан хоттой болгож өгсөн гэж хойд үеийнхэн маань эрхбиш нэг цагт бодох л байлгүй.

	Би ийм юм бодож хог шүүрдсээр үд хүргэлээ. Улаан шуурга огт намдсангүй, харин улам ч ширүүсэж бараг хормой тасалж явчихаа шахаж байлаа. Миний хажуухан талд дөч нэлээд гарч бараг тавь шахаж яваа бол уу гэмээр насны өндөр хижээл эр урт шүүрээр хог шүүрдэж явлаа. Бид гучаад хүн нэг дор ажиллаж байсан боловч би бусдыг нь шороон дундуур сайн ажиглаж чадалгүй, хажуудах хүнээ л харж явлаа. Надтай тэр огт дуугарахгүй юм. Хүнийг хамраар нь шинжих ховор ч би яагаад ч юм бэ тэр хүний өндөр хянга хамрыг хараад лав арслан барс шиг зоригтой эр байх гэж бодов. Тэр цэвэрлэж яваа газар луугаа бөхийн ширтчихээд ийш тийшээ харалгүй мангуу ч юм шиг, махруу ч юм шиг шамдаад яваа царайг нь харахад нэг бол их юм бодоод яваа байх эсхүл тэр мундаг хамраараа хүнгэнэтэл дуу аялаад яваа байх гэмээр,

	— Хүүе, хүн гуай! гэж би яриа өдөх санаатай тэр хүнийг дуудав. Тэр над руу ойртон ирж хогийнхоо шүүрийг тулж зогсоод «Өөв» гэж савхин малгайныхаа өрөөсөн чихийг сөхөн чагнав.

	— Өнөөдөр би Мөрөн хотоо Москватай харьцуулж баахан бодлоо гээд би санаж бодсоноо товчхон ярив. Миний яриаг тэр хүн толгойгоо яльгүй гилжийж зогсоод тун анхаарч чагналаа.

	— Ганц өдөр хог арилгаад тэрийгээ Москвад метро байгуулчихтай адилтгаж бодож явдаг ямар инээдэмтэй юм бэ гэж хэлээд намайг инээхэд тэр:

	— Аа... энэ яах вэ, гээд хэнэггүй инээмсэглэснээ, — Түй! гэж хажуу тийшээ ширүүн нулимав. Ам руу нь элс орчхов бололтой. Би өврөөсөө янжуур гаргаж тэр хүнд барилаа. Өөд өөдөөсөө харан тамхи татаж зогсох зуур нэрийг нь асуувал Жанжаа гэж хэлээд хариу тэр намайг баахан байцааж амжлаа. Эхлээд чи манай аймагт шинэ ирсэн хүн үү? гэж асуулаа. Дараа нь юу хийдэг вэ, эхнэртэй юу, хотоо санаж байна уу? гэх шиг элдэв юм асууж эцэст нь, — За орой чи манайд очоорой. Өнөөдөр миний эхнэрээ зодох ээлж. Эхнэрээ зодохоор би гэртээ хүн аваачих дуртай байдаг юм. Хоёулаа сайхан танилцъя гээд миний хариу хэлэхийг хүлээн зогсов. Би бүр гайхчихлаа. Тоглож наадаад байна уу гэтэл огт инээхгүй юм. Үнэхээр ярьж байна уу гэтэл эрүүл хүн ингэж яримааргүй.

	Энэ хүний ярьсныг би ажил дуусан дуустал бодлоо. Жижигхэн биетэй туранхай бор хүүхэн төмөр орны урд үс нь сэгсийчихсэн нулимсаа урсган хашхирсаар Жанжаа гэдэг энэ мангарын ясархаг том гарт ааглуулан балбуулж байгаа нь нүдэнд харагдах шиг болж нуруугаар хүйт оргиж айдас хүрэв. Хүүхнээ ширүүн зодож байгаа хүн олныг үзээгүй боловч ганц удаа үзэхдээ миний зүрх үхчихсэн билээ. Гэсэн ч хэрэгт дуртай сониучирхаг зантай болохоороо би ажлаа дуусаад хүрзээ барьсаар Жанжааг дагаж гэрт нь очлоо. Бага шиг таван ханатай гэрт суудаг юм байна. Зүүн талдаа нарийхан ортой түүнийхээ дээгүүр хар утсаар хэц татаж хэсэг сонин дүүжилжээ. Баруун талд нь арай багавтар хүүхдийн ор засаатай, толгойноос нь ганц мандолин улаан туузаар оосорлон дүүжилсэн байв. Хоймрын дөрвөн жижиг авдрын нэгэн дээр шатрын хөлөг, сэрүүлэгтэй дугуй цаг тавиастай харагдана. Биднийг гэрт ороход найм есийн хэр насны, нүдээрээ инээмсэглэсэн хөөрхөн бор охин хуурай мод өрдөн цай чанаж суув. Тэр охины хөөрхөн нь махлаг нялх царайндаа, том алаг нүдэндээ жүжгийн хувцас шиг цагаан даавуугаар өлзий хээ гарган эмжиж хажсан богино ханцуйтай хар даалимбан тэрлэгтээ л байх шиг санагдсан.

	— Сүү бий юу, охин минь? гэж Жанжаа хүн зоддог хүнээс гармааргүй энхрий дуугаар асуув.

	— Аав аа, сүүгээ өчигдөр дуусчихсан шүү дээ! гэж охин дүүрэн мэдэлтэй гэрийн эзэгтэйн шинжээр хэвлүүн хариулав.

	— За яах вэ, миний охин сайхан хоол хийгээрэй! гэж Жанжаа хэлээд «Хоёулаа нүүр гараа угаая» гэж над хэллээ. Гэрийн дотоод байдлыг ажиглахад өнөөх зодуулах эхнэр хаана байна гэж асуучихмаар санагдаад аман дээр хэд хэд гарч ирсэн боловч нэг л асууж болсонгүй. Бид нүүр гараа угааж шороо тоосноосоо хагас дутуу салаад цай ууцгаав. Халуун цай ууж, өдөр нь даарч бээрснээ мартчихаад дулаан гэрт энэ тэрхнийг ярилцан цаг нөхцөөж суух бас л таатай байв. Удсан ч үгүй хоол бэлэн боллоо. Жанжаа буруу харж сөхөрч суугаад орныхоо дээд талын хүрэн авдрын ам руу гараа оруулан тэмтэрч тэмтэрч нэг шил архи гаргаж ирлээ. Гучин найман градусын цагаан! Хоёр шилэн хундага гаргаж шалныхаа өр дээр тавилаа. Дараа нь алчуур гаргаж шилтэй архиа гялалзтал эргүүлж тойруулж арчаад сэгсэрч нэг ажигласнаа толгойг нь тойруулж хутганы ишээр зөөлөн тогшиж лацыг нь унагаав. Жанжаа архиа дахин зүлгэж арчаад ёроол руу нь болгоомжтой зөөлөн алгадав. Дахин алгадлаа.

	Тэгснээ сая санаа авсан юм шиг над руу хөнхийтөл харж инээмсэглээд «Эхнэрээ зодно гэдэг маань энэ дээ хө, ямар вэ?» гэж надаас асуув. Өдрийн ярианы учрыг би сая ойлгож «Ээ харла аа, ганц шил юм хувааж ууя гэсэн л үг байж л дээ» хэмээн бодлоо.

	Анхны хоёр хундагыг бид хоёр гэдэс рүүгээ биш тархи руугаа залгичихсан юм шиг амархан согтож Жанжаагийн бор царай дорхноо харлаад ирлээ. Уг нь цагаан юм уу шар царайтай бол улайгаад ирж байгаа нь тэр бололтой. Үг нь ч олширлоо. Би муу эхнэрээ зодох дуртай байсан юм аа хө, гэж надтай үеийнхээ хүнтэй ярьж байгаа юм шиг ярьж эхэллээ.

	— Зодчихоод өрөвдөнө шүү! Над шиг хачин амьтан хаа байх вэ дээ. Тэр маань өрөвдмөөр золиг байсан юм. Зодуулаад зодуулснаа дороо мартчихна. Нэг харахад нүүрээ угаачхаад, толины өмнө суучихсан үсээ самнаад нүднийхээ булангаар над руу жартайтал инээж суух нь тэр шүү. Хар муу санаа хадгална гэж байхгүй ээ. Нүгэл хилэнцгүй амьтны сүнс юм бол уу гэж би боддог байсан юм. Насаар ч бага юм даг. Дуу шуу нь чанга, үг хэл нь хурц адтайг нь яана! Нэг л мэдэхэд нэг хэрэг гаргачихсан «зод! зод!» гээд хүрээд ирэх. Анхандаа би зоддоггүй байсан юм даа. Буруугаа л мэдсэн бол цаашаа, гээд түлхчихнэ. Тэгэхлээр хэд хоног л дуу шуугүй, царай алдаж нурмайж гүйцэх. Бүр өрөвдөж өршөөснөөсөө эсэн юм болдог юм. Царай нь хүртэл зэгийчхээд нэг л их бодолд автсан байдалтай, ёстой өнөөх оготно залгисан могой гэгч шиг л болчихно. Тэрийг нь ажиглаад миний сэтгэл бас хэд хоног бараан. Хоёул хоёулаа тэгж зовж байснаас зодчихвол шулуун байдаг юм. Зодох ч гэж дээ, бөгс рүү нь нэг алгадсан болоод домночихдог байсан юм. Зодуулаад л босонгуут л өнөөх маань сэтгэл нь нэг амарсан янзтай царай нь ягаарч дуу шуу нь тачигнатал гэр орон нэлдээ дулаацаад ирэх шиг л болно. Мөн ч хачин амьтан байсан юм даа хөөрхий. Тэнэг гэхэд ухаантай, ухаантай гэхэд томоогүй нэг уур хүргээд л нэг инээд хүргээд л ямар амьтны үр гэж тийм байдаг юм?

	Ингэж яриад Жанжаа юм бодсон янзтай жаал сууснаа хундагатай архиа авч амаа том ангайж байж ганцхан хөнтрөөд

	— Уу, Уу! гэж намайг шахав. 

	Жанжаа архи уугаад хойноос нь юм ч иддэггүй тамхи ч татдаггүй зүгээр нүдээ нэг сайн аньж шанаагаа атируулаад өнгөрдөг зантай хүн байв. Би бол архины хойноос заавал жаахан хуурай юм залгимаар санагдаад болдоггүй юм. Жанжаа хоёр хундага дахин мэлийтэл дүүргэж тавиад хоосон шилийг нь лаанд ойртуулж гэрэлтүүлэн харснаа авдрын урд руу шидчихэв. Тэгээд урам нь хугарсан янзтай санаа алдаад тооно руугаа нэг харснаа дахин ярьж эхэллээ.

	Гэсэн ч би эхнэрээ чухам зодмоор цагт нь зодоогүй юм шүү. Нэг шөнө төмөр нүдээд сууж байлаа. Өнөөх маань хоолоо идэж охиноо унтуулчхаад миний дэргэд нөмгөн ирээд суулаа. Лааны гэрэлд царай нь баахан л цонхигор харагдана. Тэгснээ миний өвдөг дээр өрөөсөн гараа тавьж хажуу руу налж суучхаад инээмсэглээд байв. Нүд нь нэг л хачаан! Инээгээд байлаа юм шиг мөртөө цаанаа л нэг уй гашуутай,

	— Цаашаа гэм чи, ажилд саад болоод? Эрх муур шиг чи ер нь яагаад байна хө? гэсэн чинь намайг сая үзэж байгаа юм шиг нүүр өөд дурайтал харж харж

	— Чи намайг зодооч гэж дорой дуугарав. Ийм дорой дуугарч байхыг нь би үзээгүй юм. Юу ч мэдээгүй байж би солиотой юм шиг юунд тэгж зодоод унах вэ дээ. Зодсон ч үгүй. Харин унт! унт! Зодуулах дур чинь хүрээд байвал маргааш зодоод өгөмз! гэж хэлээд толгойг нь иллээ. Миний дээд зэргийн хайраа гаргаж байгаа нь л тэр байсан юм. Би хүүхэн хүнийг өөрөөр энхрийлж чаддаггүй золиг. Тэгсэн чинь Агчмаагийн царай хувьсхийж хачин болчхоод ор луугаа босоод явчихлаа. Тэгээд л унтаад өгсөн гэж би санасан юм.

	Зэв идсэн муу гаансны толгойтой ноцолдож ноцолдож шөнө хагаслаад хэвтэхчээ болсон чинь өнөөх маань унтаагүй байна. Шанаа нь жигтэйхэн халуун. Бас нойтон.

	— Чи хө, уйлаад байна уу? гэтэл

	— Тийм гэж нулимсаа залгиад дуу алдан егэргэж гарлаа. Яах нь энэ вэ» гэж гайхчхаад уруулаа долоогоод хэвтэж байсан чинь тэр маань жаахан уйлж санаа алдаж аваад харанхуй дундуур шивгэнэж,

	— Чи намайг зод! Алсан ч хамаагүй. Би гомдохгүй. Ер гомдохгүй. Би явлаа. Танайхаас явна. Амьд л байвал явна. Би чадахгүй нь. Чи намайг алсан ч хамаагүй. Хүн болгон намайг аав шигээ хүнтэй суусан гэдэг. Элдэв муухайгаар хэлдэг. Би их зовдог. Би сэтгэлийн удаан зовлон дааж чадахгүйг чи мэднэ шүү дээ. Би чадахгүй нь. Чиний өмнө би буруутай. Амьдралыг чинь үрчихсэн. Чи намайг... чи намайг алсан ч хамаагүй. Би... би... би... гээд хоолой нь зангирснаа «би өөрөө ч гэсэн залуу хүнд...» гээд дахин мэгштэл уйлав. Энэ үгийг сонсоод би тэрийг зодох нь байтугай амаа ангайж эрүү минь тэр чигээрээ гацчих шиг болоод үг ч хэлж ч чадсангүй унтаж ч чадсангүй бие биеийнхээ амьсгааг чагнаж хэвтсээр үүр цайлгасан даа. Эр хүн гэдэг их юм үзнэ ээ хө. Долоо дордож найм сэхдэг гэдэг үнэн үг юм шүү. Ер нь хэдэн жил ханилаад дасчихсан болохоор Агчмааг явахад тун ч горьгүй санагдаж байсан даа. Том ногоон машин дээр жаал зугаахан юмаа аччихаад (бид хоёрт хогшил хөрөнгө гээд байхаар юм байсан биш) гоёлынхоо ганц хүрэн торгон дээлийг өмсчихсөн, миний янхир орны ирмэг дээр муу охиноо хөхүүлээд сууж байхыг нь харахдаа элэг эмтрэх шиг болж энэ муу хоёр хуурай хар нүднээс нулимс гарч байсан шүү. Гэсэн ч шаналж яваа амьтны сэтгэл урагдахын нэмэр гэж би бодоод зүрхээ чангалж ганц ч дусал нулимс үзүүлээгүй явуулсан юм. Эр хүн сэтгэлээ барьж чадна гэдэг чинь бас л их эрдэм юм шүү. Ингэж би муу охинтойгоо хоёул үлдээд бид хоёр өдий хүртэл орон чирч утаа уугиулж яваа улс даа. Хүнд хань болж яваа хүнийг хар! Аавынхаа ярианы пянг даасангүй унтаад өгч. Хаа ч хамаагүй унтаад өгдөг зантай юм шүү дээ. Аавтайгаа ингэж явж сурсан хүн байгаа юм. Мөрөн дээрээ үүрч явж хүн болгосон юм, аав нь энийг чинь. Бид хоёр их түүхтэй улс аа. Одоо яах вэ нэг үеэ бодвол хүн болж байна. Түмний хүчинд болоод л явна. Энэ маань тусад орлоо.

	Эхнэр маань балчир ч болсон ухаантай хүн байж. Салаад явах гэж байхад нь «Охиноо яах вэ?» гэж асуусан чинь «Тээршээхгүй бол чи аваад хоцор л доо, чамд хань болог» гэж байсан юм.

	Амьтан намайг эхнэрээ зодсоор байгаад явуулчихсан гэдэг юм даа. Яах вэ тэгж л байг. Салахдаа Агчмаа минь их л сэтгэл зовсон янзтай:

	— Амьтанд би юу гэж хэлнэ, гэхээр нь

	— Зодоод байх юм аа. Тэсэж чадсангүй гэж ярьж яваарай гэж би захисан юм. Тэгж хэлэгдсэнээрээ надад муу болох ч юу билээ. Амьтныг энэ тухай асуухаар нь «Харин ч би бага зоддог байсан юм. Хамт байсан бол ясыг нь хуга цохих байсан» гэж би ярьдаг юм.

	Агчмаа маань одоо сайн яваа. Хоёр тэрсхэн охинтой. Нөхөр нь сайн хүн... Яах вэ боллоо шүү дээ. Тэр муугаас минь хойш зодуулдаг хүн ч байхгүй болсон. Ахиад эхнэр хань эрэх сэтгэл ч байхгүй болж. Ер нь зүрх маань чулуужиж гүйцсэн шиг байна аа.

	Ингэж яриад Жанжаа өвдгөн дороосоо тамхиа авч төмөр сэтгүүр цохилуураа хангинуулан харшуулж гаансандаа нэрлээ. Би чүдэнз зурж өөдөөс нь барив. Жанжаа тамхиныхаа утааг удаан сорж залгиад над руу харж зөөлөн сайхан инээмсэглэснээ:

	— Гэсэн ч хө, эхнэрээ зодно гээд ярихаар сэтгэлд аятайхан байх юм гээч. Би хааяа ганц нэг шил архи авахаараа өнөөдрийн чамд хэлдэг шигээ эхнэрээ зодно гэж хэлээд нэг хүн дагуулаад ирдэг юм. Хүн тийм сониуч байдаг юм уу, чам шиг дагаад ирэх хань надад бас олдоод байх юм. Сонин юм даа, юм гэдэг, гэв.

	Радиогоор миний дуртай «Сарны сонат» гэдэг хөгжим явж байв. Жанжаагийн ярианаас ч болов уу, хоёр гурван хундага архиных ч юм уу, эсхүл радиогоор явж байсан сайхан хөгжмөөс ч болсон юм уу, миний сэтгэл нэг их жаргалтай ч юм шиг, нэг их уйтгартай ч юм шиг, уртаар санаа алдмаар хачин дуниартчихаад Жанжаагийн яриаг чагнана уу гэхээс биш, өөрөө юм ярих сан гэх өчүүхэн ч дур алга байв.

	Жанжаа тамхиа татсаны дараа миний царай руу жаахан харж байгаад (Би их уйдчихсан юм шиг харагдаа биз дээ)

	— Чиний нойр хүрч байна уу? гэж асуув.

	— Үгүй ээ, үгүй. Би ерөөсөө орой унтдаг. Тэгвэл чи сайхан юм яриач.

	— Би юу ярих вэ дээ.

	— Юу ч яах вэ. Би үгэнд дуртай амьтан. Манай энд Шагдар гэж тун сайхан юм ярьдаг нэг хүн бий. Ээ мөн ч сайн хүн дээ. Хааяа манайхаар ирнэ. Ирэх болгондоо л нэг сайхан юм ярина. Жаргалын улаан цэцэг Сүмбэр уулаас авчирсан хүн гэж нэг сайхан үлгэр надад ярьсан юм аа. Би даанч ой муутай, ярьж чадахгүй байна. Тэрнээс биш чамд тэрийг ярьж өгвөл чи лав их баярлах байсан даа.

	Жанжааг ингэж ярихаар би түүнд сайхан юм ярьж өгөх сөн гэж дотроо бодлоо. Ярьж болмоор юм их байвч Жанжаагийн санаанд нийлмээр, энэ уянгат ялдамхан үдшийн аяст таармаар, аятайхан юм санаанд ордоггүй, арга мухардаж би худлаа эвшээлгэлээ.

	Намайг юм ярих байгаа гэж хүлээсэн янзтай Жанжаа толгойгоо гилжийлгэн, хөнхөр хар нүдээрээ зуухны ёроол руу тэмтчин ширтэж хэсэг чимээгүй суулаа. Нүүрний нь өрөөсөн тал хамрынхаа сүүдэрт бараантан харагдана.

	Юу ярья даа... Заавал нэг юм ярих сан. Чухам юу ярих вэ? Уншсан сонссон сайхан юм юу байдаг бил ээ?.. Санаанд тун юм ордоггүй, сэтгэл минь ийш тийшээ хоосон тэлүүлж тэлүүлж би сүүлдээ бүр цөхөрлөө. Огт юм бодогддоггүй. Бодох тусам санаа маань цуурч, яг бэртсэн шувуу шиг л болчихлоо. Өд нь гэмтсэн шувуу нисэх гэж оролдох тусам өд нь сугарч унасаар байгаад сүүлд нь элгээрээ газар алгадаад унадагтай л адил боллоо. Намайг ийм болчхоод байгааг мэдсэн юм шиг Жанжаа гэнэт;

	— Чи манай артелийн Пүрэвийг таних уу? гэж асууж ашгүй сэтгэлийг минь амраав.

	— Танихгүй ээ.

	— Миний хайртай хүн юм шүү. Танилцана биз. Бид хоёр бараг хориод жил хамт төмөр нүдэж байгаа юм. Ур дүйгээр ч тааруухан юм даг. Харин тун сайхан харцтай хүн дээ. Балар цагийн яриагаар ярихад (Би ч яах вэ балрын ярианд дуртай хүн) урьд их буян үйлдэж явсан жижигхэн халуун амьтан энэ ертөнцөд эргэж төрөхдөө тэрний нүд болж төрсөн байх гэмээр байдаг юм. Чи нүдийг нь нэг сайн ажиглаарай. Ер нь хүн бүрд нэг сайхан юм байх юм. Манай артелийн дарга яриа сайхантай, миний охин хөөрхөн ааштай, манай малын эмч ухаан хурцтай, энэ хажуугийн айлын Давагсамбуу хүний мөсөөр сайн. Энэ олон сайхан юм тэгээд нэг хүнд бөөгнөж төрөх гэж байхгүй шүү. Ертөнц гэдэг мөн уран юм. Чи ч гэсэн сайхан хүн. Өөрөө мэддэг үү, үгүй юу гэж Жанжаа над руу харж инээмсэглэв.

	— Юм болгон сайнтай муутай байдаг. Хүн бүрийг сайхан гэж бодож явж болохгүй байх аа, Жанжаа гуай, гэж намайг хэлтэл тэр нүдээ аньж амаа том ангайж байгаад бараг яндан доргитол инээв. Жанжааг би, ингэж бүдүүн дуугаар маш түрэмгий эрээ цээргүй инээд алдаж дооглоно байгаа гэж огт санасангүй. 

	Тэгснээ дуугүй болоод ямар нэгэн чухал юм хэлэх янзтай хошуугаа цорвойсоор над руу тонгойв. Би ч өөдөөс нь тонгойв. Гэтэл «Найдан минь» гэж миний мөр лүү ширүүн нудраад «Чи хүүхдээрээ байна гэм. Хүний мууг олж харах тун амархан, тэрүүн шиг амархан юм байхгүй. Тэр золигийг чинь нохой хүртэл харж таньчхаад байдаг юм. Ха, ха ха» гэж инээснээ «Би чамд мөн лут юм заав аа, ха ха ха» гэж өвдөг дээрээ алгадаад өндөр Гонгор л ингэж инээнэ байх гэмээр чанга дуугаар хүнгэнэтэл сайхан инээв. Энэ инээдэм нь надад дооглож тохуурхсан санагдсангүй харин зугаатай сайхан санагдаад би шалтгаангүй дагаж инээлээ. Гэтэл нүүрийг нь нойтон алчуураар арччихсан мэт Жанжаагийн инээмсэглэл гэнэт алга болчхов. Түүнийг нь хараад сэтгэл хэрдхийх шиг боллоо.

	Жанжаа жаал чимээгүй сууснаа «ганц шил юм олдохгүй байх даа» гэж үүд рүүгээ харлаа. Надад уух дур ч байсангүй «хэрэггүй» гэж хориглов.

	Баруун талын орон дээр унтаж хэвтээ охины хурхирах чимээгээр миний ч нойр хүрэх шиг болж эвшээлгэтэл Жанжаа хоёр урт гараа өөд нь дэлж суниагаад «За хө, би чамд ор засаж өгнө, чи гарч морь хараад ир» гэлээ.

	Би гарав. Салхи хэдийд намдсаныг бүү мэд, гадаа сар гарчихсан алсад араалдан байгаа эрчмийн нурууны шовгор шовгор оройнууд шөнийн цэгээн хүдэн дундуур сүүмийн хөхөрч, Хатгалаас ирж яваа бололтой ганц машины гэрэл, гялалзан харагдана. Аймгийн төвийнхний ихэнх нь унтсан бололтой. Гэвч энд тэнд чийдэн гялалзаж, гурилын тээрмийн дизель мотор нүргэлэн дуулдана. Огт үүлгүй өндөр хөх тэнгэрээс анир чимээгүй анивчиж байгаа оддыг харахад тэд дор бүрдээ газар луу над руу тэмүүлж нэг нэг юм шивнэлдээд тэр нь надад огт сонсогдохгүй байх шиг санагдана.

	— Хаврын тэнгэр гэдэг мөн сонин юм даа. Ямар сайхан шөнө болж байгаа юм бэ? Өнөөх өдрийн шуурга хаачлаа? гэсээр би гаднаас орж ирлээ.

	Жанжаа орондоо орж лаагаа унтраасан хойно «Хүүе Найдан!» гэж мартсанаа санасан янзтай намайг аяархан дуудав.

	— Аан гээд намайг өндийтөл

	— Чи өнөөдөр манай Мөрөн хотыг Москва хоттой зүйрлүүлж бодлоо гэв үү? Энэ чинь зөв шүү хө. Жинхэнэ эр хүн ингэж л явах ёстой. Бага юмны цаана их юм санаж явдаг хүнд би их дуртай. Тэгээд би чамайг сайн хүн гэж мэдсэн юм шүү дээ. Тэгж явбал адгийн наад зах нь сэтгэл уужим явдаг юм. Манай Мөрөн хот сайхан хот болно оо хө. Арван долоон жилийн дараа ирээд хараарай. Миний итгэсэн юм бүтээд байдаг юм, гэж хэлээд дуугүй боллоо.

	Миний нойр жигтэйхэн хүрч байснаа оронд орчихсон хойно бүр сэргэчхэв. Энэ үдэш Жанжаад сайхан юм ярьж өгч чадаагүйдээ сэтгэлдээ би их л гутарч «Дараа ирэхдээ энэ хүнийг заавал баярлуулах бэлэгтэй ирнэ» гэж дотроо тангараг мэт амласан билээ.

	 


МӨНГӨН АЯГА

	Намрын адаг сарын цэлмэгхэн нэг өдөр Жунай баян голын адгийн хөндий уруудан тарган хээр мориор хатируулж явлаа.

	Олонд баян гэж алдаршсан энэ хүн үнэндээ багагүй хөрөнгөтэй арилжаа наймаанд авхаалжтай нутгийн сайн панзчин байв. Нас 42.

	Сайн морь, сайхан гаансанд их дурлана. Хэдэн сум хэсэн арилжаа наймаа хийж яваад аль нэр цуутай чулуун гаансыг үнэ хайрлалгүй худалдан авч, тэр гаансандаа дүйх сайхан толгойг Очир дархнаар хийлгэнэ. Тэгж хэд хоног зууж яваад сониноо буурахаар юм уу, сайн үнэ хүрэхээр нь дахин худалдана. Хийлгэсэн юмандаа үнэ хөлс сайн өгдөг болохоор Очир дархан ч түүний хийлгэх гэсэн гаансны толгойг, төмөр дээр гуулиар өлзий хээ гарган маш уран хийж өгдөг байлаа. Арилжаа наймаа өглөг авлагын улмаас дархан, панзчин хоёр ийнхүү их түнш болцгоосон нь тэр хоёрыг хуурай төрөлсүүлж, Очир гуай гэхийн оронд Жунай түүнийг «Ожоо ах» гэж өөрийн хамаатан шиг авгайлдаг байв.

	Жунай энэ удаа арилжаа наймааны биш өөр нэгэн хэргээр Очирынд очих гэж явлаа. Жунайг ирэхэд, Очир дархан гэртээ ганцаараа өнөөх сайхан мөнгөн аягаа дархалж суув. Жунай гэрт орж ирээд мэндэлсний дараа:

	— Ахайтан хаачсан бэ? гэж тамхи татахын завсар асуулаа.

	Жунай өвгөн Очирыг төдийгүй түүний гэргий эмгэн Зовдыг хүртэл «ахайтан» гэж авгайлдаг байв.

	— Аргалд явсаан! гэж Очир нэг л дурамжхан хариуллаа.

	Жунай тамхины утаа суунаглуулан Очир өвгөнийг дуугүй жаал ажиглаж суув. Хүзүүг нь харахад мах булчин юу ч үгүй, шилний нь шөрмөс гүрийж, шанаа руу нь хөлс цувсан энэ хатанги бор өвгөн юуны төлөө ур дарх хийж ингэтэл шамдан сууна вэ гэж гайхалтай харагдана. Тэр лаванд суулгасан хавтгай цагаан мөнгөн дээр нарийхан цүүц тавьж, жижиг алхаар завсар чөлөөгүй тогшсоор суув.

	Жунай хэлэх гэсэн үгээ хэлж чадалгүй хэсэг суулаа.

	 

	* * *

	 

	Энэ үед эмгэн Зовд аргал түүж хээрийн салхинд бодол бодож явлаа. Эднийх шиг заяа муутай айл ер нь байхгүй санагдана. Эднийх хоёр хүүтэй айл байлаа. Сайн лам болмоор янзтай байсан их хүү Тогтох нь гэнэт хувьсгалт ажлын шуурганд татагдан орж, сумын анхны хоршооны даргын алба хааж яваад 22 оны эсэргүүгээр шар цэрэгт баригдан алагдав. Хоёр хөгшний амгалан дөлгөөн амьдрал хотолзон доргиж, тэд сэтгэлээр хэдэн сар сэхэшгүй гунин гасалжээ. Гэвч хоног сар өнгөрсөөр анхны хагацлын энэ уй гашуу удаандаа мөхөн харьж тэдний сэтгэл амьдралын жам ёсоор тэнхрэн тэнцэв.

	Бага хүү Батхүү нь 1936 онд цэрэгт дайчлагджээ. Цэрэгт мордохдоо тэр «Сайхан аяга зүүж явна» гэж дурлан байж, ааваараа үйсэн тагш мөнгөлүүлж, хэнээр хийлгэсэн нь үл мэдэгдэх цагаан саа эмжээртэй, хаш чулуун тээгтэй хүрэн торгон уутанд хийж зүүгээд «Чонон халиун» гэдэг морио унаж нутгаасаа гарчээ. Тэр цагаас хойш 6 жил өнгөрөв. Цэргийн хугацаа дуусаж Батхүүтэй хамт мордсон энэ сумын 43 хүнээс гандаж хүдэршсэн бор царайтай, гялалзсан хар гуталтай ихэнх нь энгэртээ улаан паалантай одон тэмдэг зүүсэн хорин найман чийрэг эр өнгөрсөн намар нутагтаа буцаж ирэхэд Батхүү ирсэнгүй.

	Дам сонсвол цэргийн дарга болж хугацаа сунгагдаад үлдсэн гэнэ.

	Очир өвгөн хүүгээ угтаж сумын төв ороод Батхүүг ирээгүйд урам муутай уруу царайтай буцаж ирсэн боловч сэтгэлдээ бас нэгэн зүйлд урамшиж ирэв. Хүүдээ бэлэг болгохоор хийж байсан мөнгөн аяганы хийцийг өөрчлөх хугацаа олдсонд баярлажээ. Тэр жирийн мөнгөлсөн аяга биш, эргэн тойрон 12 жилийг дүрсэлсэн 12 амьтны товгор мөнгөн дүрстэй аяга хийхээр шийджээ.

	Ингээд шийдсэн даруй ажилдаа орж жижиг цүүцээр мөнгөн дээр хээ цохиж гаргах гэж өглөө үдэшгүй тог тог тогшин суудаг болов оо.

	Энэ алхны чимээг чагнаж сууснаас эртхэн дүлийрчих минь яалаа гэж санадаг өдөр ч Зовд эмгэнд олон байв. Цэрэгт явсан хүү нэгэнт эргэж ирэхгүй болсон боловч, зовлон үзсэн хоёр хөгшин хүүгийнхээ тухай үнэнийг дуулбал амиа хорлоод үхчихээс буцахгүй улс гэж болгоомжлон нутгийнхан тэр тухай тас нуужээ. Гэвч хүү эргэж ирэхээсээ өнгөрсөн, амьтан бидэнд хэлэлгүй нууж байна гэдгийг Зовд эмгэн сайн мэдэж байлаа. Харин тэр тухай юу ч мэдэхгүй, хүүдээ бэлэг төхөөрч, өглөө үдэшгүй зүтгэж суугаа өвгөн нь түүний нүдэнд тун яршигтай харагддаг байв.

	«Хүү маань ирэхээсээ өнгөрсөн шүү дээ. Биеэ зовоож суугаад яах вэ» гэж хэлчихмээр санагдавч бас хийж байгаа ажилдаа улайрч сэтгэл нь хууртаж суугаад баясан, тэр аягыг мөддөө битгий хийж дуусаасай гэж бодож, тэр аягыг л хийж дуусахгүй байвал энэ хоёр хөгшин ертөнц дээр хэд хоног амьд явах юм шиг, тэр жижиг алхны тогших дуунд тэр хоёр хөгшний амь байгаа юм шиг санагдан сэтгэл нь сүүлдээ тайтгарчээ.

	Зовд эмгэн энэ бүхнийг бодон аргал хомоол хамсаар явж аргаа дүүргэх үед саврынхаа ишээр газар тулан, нүдээ аньж суугаад аргийнхаа ёроолд жаал амрав. Алсалж холдсон илчгүй цагаан нар магнай руу мэдэгдэх төдий төөнөж намар цагийн аргуун ялдамхан салхи эмгэний үрчлээт бор нүүрээр ботгоны үс шүргэх мэт үе үе энхрий илбэж, шанааны нь судас зөөлөн лугшина.

	 

	* * *

	 

	Жунай баян Очир өвгөний царайг ажиглаж хэсэг сууснаа гэнэт:

	— Ожоо минь, Батхүү чинь өнгөрсөн гэнэ шүү! гээд мэгшин уйлж эхлэв. Очир өвгөн юу ч хэлсэнгүй.

	— Аль хэдийн өөд болчхоод амьтан бидэнд хэлэлгүй нуугаад байгаа юм байна. Даанч яасан улс вэ?! гээд Жунай бүр тэсэж ядсан байдалтай уйллаа.

	Очир дархан юу ч хэлэлгүй, Жунайн нүүр лүү ширтэж байснаа «Тийм бий?» гэж хөлсөө нэг арчаад, алх цүүцээ авч дахин тогшиж эхэллээ.

	Хүүгийнхээ үрэгдсэн тухай сонсоод Очир өвгөн ийм хайхрамжгүй байна гэж Жунай огт бодоогүй тул их гайхлаа.

	Очир өвгөний хийж байгаа аяганд Жунай тун их шохоорхдог байжээ.

	«Ожоо ах минь, аягаа хийж дуусаад надад зарчих. Та өөрөө, гартаа уртай хүн, дахиад хийнэ биз. Надад хэдэн сайхан морь байна. Би үнэ хайрлахгүй. Та дуртайгаа ав. Шинэ цагийн хүүхэд заяа нь аяга тоож зүүхгүй. Харин хэдэн сайхан морь байж байвал хүү чинь ирээд хэчнээн баярлах вэ? Батхүү хар нялхаасаа моринд дуртай» гэж Жунай нэг удаа Очир дархнаас гуйж үзсэн боловч:

	— Зүүсэн ч зүүгээгүй ч хүүгээ ганц сайхан аягатай болгоно оо. Нас гүйцвэл аажимдаа чамд хийж өгөмз! гээд Очир хавьтуулсангүй.

	Жунай Очир өвгөний аягыг салгах арга бодож бодож, эцэст нь хүүгийнх нь үхсэн тухай дуулгачихвал хамаг хэрэг санаснаар болно гэж бодож ирсэн нь энэ байв.

	Гэтэл Очир өвгөн ийм тоомсоргүй байсанд гайхаж «Аягыг минь авах гэсэндээ худлаа хэлж явна гэж бод оо байх» гэхээс өөрт нь тун эвгүй санагдлаа. Ингээд гэр лүүгээ буцаж явах замд, энэ Очир өвгөн хүүгийнхээ үхсэнийг үнэнээр нь ухаарах цаг заавал ирнэ. Харин би хойшид юу хийх бил ээ? гэж бодон биеэ чилтэл гэлдрэв.

	 

	* * *

	 

	Зовд эмгэн дүүрэн аргалтай том араг үүрч байдгаараа тонгойн зүтгэсээр явав. Үе үе зогсон савраа тулж амарна. Толгой нь эргэн, нүдний нь хараа эрээлжилж уул тал, жалга судаг, нүдний нь өмнө дээш доош дайвалзан гайхах шиг санагдсаар явсан боловч, арагтай аргалаа хээр хаячхаад ирж байгаагүй монгол эмэгтэйн заншлаар, хүч гарган зүтгэсээр гэрийнхээ хаяанд ирж, өвдөг бохирон сөгдлөө. Дахиад босож чадсангүй, хоёр хүнээр дамжлуулан гэртээ оров. Оройхон болж байлаа.

	Эмгэний бие гэнэт доройтсонд сэтгэл нь шаналсан Очир өвгөн үнсээ гаргаж хаяад буцахдаа аргал хормойлж авчран гал түллээ. Айлын хүмүүс Очир өвгөнийд цугларан эмгэний биеийн байдлыг асууж, сэтгэл зовсноо үзүүлэн гараа элгэндээ зөрүүлж, зөөлөн дуугарч хий гөлрөн зогсоцгооно.

	— Эмч л түргэхэн авчиръя! гэж тэдний нэг хэлэв. 

	Очир өвгөн эмгэнийхээ царайг жаал ажигласнаа:

	— За эмчээр ч яах вэ дээ. Миний хээр морийг хөтөлж очоод Сэрээтэр гэлэнг шалавхан аваад ир. Манай руу хүүхдүүд битгий үймүүлээрэй! Та нар ч гэсэн одоохондоо гэр гэртээ байж бай! гэв.

	Айлын хүмүүс гарсны дараа Очир гэртээ ганцаар үлдээд, гараа угааж том шар цөгцөнд зул хийж өргөлөө. Анир чимээгүй гэдрэг харан хэвтэж байгаа Зовд эмгэний шанаа руу нь жаахан нулимс урссан харагдана. Очир өвгөн хучлага доогуур нь гараа хийж, хөлийг нь барьж үзлээ. Хөл нь хүйтэн.

	Тулганд хуурай хар аргалын гал омогтой дүрэлзэж, утаагүй шаргал дөл тооно өөд тэмүүлэн бадарна. Очир өвгөн галынхаа захад өвдөг бохирон суугаад тооно өөдөө харснаа хажуудаа байсан гаансыг авч тамхи нэрэн асаав. Гэрийн хоймор эл хуль, баруун талд дархны багаж дэлгээстэй, жижиг сум модон ширээн дээр өөд нь харуулж тавьсан мөнгөн аяганы ирмэг галын гэрэлд гялалзан харагдана.

	Эмгэний нас эцэслэх цаг ирснийг Очир өвгөн мэдэж байлаа. Үе үе эргэн харж түүний царайг ажиглахад унтаж хэвтээ юм шиг маш амгалан төв харагдана. Хааяа гүн уртаар амьсгалахад цээжний нь хучлага яльгүй төвийсхийн өргөгдөж ирээд амьсгалаа гаргахад нь буцаж намдана. Ингээд нэг хэсэг огт чимээ аниргүй боллоо. 

	Үдшийн бүрэнхий болж байв. Гадаа жихүүн салхи үлээнэ. Очир өвгөн эмгэнийхээ толгойг зөөлөн өргөж жижиг хурган малгай өмсгөн бүчилж өгөөд дахин галын захад завилан суухдаа ширээн дээр байсан мөнгөн аягыг авч алган дээрээ тавиад галын гэрэлд тойруулж жаал ажиглав. Аяганы хийц үнэндээ сайхан болж байв. Энэ аягыг нэг ёсондоо албадлагаар хийж байсан боловч, энэ аяга шиг сэтгэлээ өгч хийсэн эдлэл түүнд байсангүй. Олон жилийн турш хуримталсан хамаг ур эв, сэтгэл эзэлсэн сайхан бодол хоёр нийлсэндээ энэ аяганы хийц тийм сайхан болж байв. Амьд амьтныг дүрсэлж хийсэн Очирын анхны урлал энэ байсан тул амьтан бүрийн дүрийг гаргахад сэтгэлд нь нэг онцгой юм бодогддог байлаа. Хулганын дүрсийг гаргахдаа «Ам цагаан хулгана» гэдэг нэрийг нь санаж амандаа цагаан өвс хөндлөн зууж, биеэ цомцойн хураагаад хадны оройгоос үсрэн буухад бэлдэж байгаа сээтэн чихтэй жижиг амьтныг дүрслэн гаргасан нь хэн ч харвал буянт амьтан мөн байх гэж бодохоор, хүүхэд харвал баясмаар тун аятайхан болжээ. Морины дүрсийг гаргахдаа ямагт хүүгээ бодож хүүгийнхээ цэрэгт унаад явсан «Чонон халиун» гэдэг морийг дуурайлган гүнзгий ганга дээгүүр дүүлэн харайж байгаа сүүл нь хондлойтойгоо зэрэгцэн хийссэн, хийморьтой сайхан морь дүрслэв. Амьтан бүрийн дүрсийг ингэж зэрэгцүүлэн бодоод ирэхээр урлаж суусан зарим амьтных нь дүрс зүүдэнд нь хүртэл янз янзаар хувьсан харагдаж нойрыг нь сэргээдэг байв.

	Энэ нутагт Далангийн нуруу гэдэг урт уул бий. Энэ уулын ар оройг дагаад, урьд ямар нэг аварга амьтан мөлхөж явсны мөр болов уу гэмээр урт ховил зам байдаг. Үүгээр аварга могой явсан гэж нутгийнхан ярилцана.

	Гэтэл тэр замаар могой биш, наранд судалтан алагласан шар алаг луу, хад уул нуртал хүрхрэн дуугарч, толгойгоо ууртайгаар савлан мөлхөж явахыг Очир зүүдэндээ үзжээ. Тэгээд лууны дүрсийг гаргахдаа, тэр лууны дүрсийн доод талаар өөрийн өссөн төрсөн нутаг Далан хайрхныхаа оройг сүмбэрлүүлэн дүрсэлжээ.

	 

	[image: Image]

	 

	Ингэж бодох юм амьтан бүр дээр гарна. Элдэв юм бодогдоно. Бодол ихдээд ядарч зүдрэхээ ч мартана. Яльгүй согтчихсон юм шиг сайхан бодолд элдвийг огоорон суух өөрт нь жаргалтай ч юм шиг санагддаг байв.

	Одоо хоёрхон амьтны дүрс гаргавал энэ аяганы хийц гүйцэх байлаа.

	«Нэгэнт ийм болчихсон юмыг дутуу орхих хайран юм даа» гэж Очир бодоод, тэнхэлгүй хэвтээ эмгэнийхээ царайг нэг харлаа.

	Эмгэн огт хөдөлгөөнгүй нимгэн хөх уруулаа жимийсэн хэвээр хэвтээ харагдана.

	«Эмгэнийг л өнгөрөх юм бол энэ аягыг дутуу ч хамаагүй орхино. Би энэ эмгэнийг л хуурах гэж ингэж суугаа юм. Бид хоёрын хүү эргэж ирнэ гэдэг өнгөрсөөн. Амьтан нуугаад байгаа юм. Би хамаг учрыг гадарлаж байна аа. Бүсгүй хүн угаас богино жолоотой. Энэ аягатай миний ноцолдож суугааг хараад хүү минь амьд яваа гэж сэтгэл нь хууртаж суугаа амьтан. Насан турш хамаг зовлонг минь хамт эдэлсэн юм. Хоосон ч болов сэтгэл нь хууртаж яваад өөд болог доо» гэж Очир дотроо боддог байжээ.

	Очир мөнгөн аягаа цэнхэр хадгаар жаал зүлгэснээ, "Хүү маань харийн суманд л оногдоод өнгөрөө байх даа" гэж бодоод түүнээсээ санаа авсан юм шиг, бурхны хажууд, ханын толгойноос өлгөөтэй байгаа хүүгийнхээ сахиус руу харав.

	Анх, хүүгээ гурван настайд нь амь насыг нь даатган энэ сахиусыг Дааганы хүрээнээс залж авчирсан бөгөөд түүнээс хойш «энэ сахиус л хүүгийн минь амь насыг хамгаалж яваа юм» гэж тэр шүтдэг байлаа. Хүүгийнхээ үгүй болсныг гадарласнаас хойш тэр сахиусаа баахан итгэдэггүй болсон боловч «сахиус нь байж байвал нэг цагт хүү минь газар дороос гараад ирсэн юм шиг гэнэт хүрээд ирэхийг яаж мэдэх вэ» гэж бас л горьдсоор байдаг байв.

	Гэнэт нохой хуцаж, гадаа хүн ирж байгаа бололтой морь амгаагаа хэмлэх чимээ дуулдав.

	Зовд эмгэний ганц дүү анчин Пүрэв хүүгээ дагуулсаар орж ирлээ. Айлын хүмүүс халуун цай хоол авчирч, цөм хоол идэж, шивнэх төдий дуугаар хоорондоо ганц нэг үг солилцон, шөнө дүл болтол гал өрдөн сууцгаав. Үүр хариугүй хаяарах шахаж байхад Сэрээтэр гэлэн хонхоо өвөртөлсөөр хүрч ирлээ. Түүнээс хойш удсан ч үгүй эмгэн амьсгалаа хураалаа.

	 

	* * *

	 

	Хонох тутам жавар чангарч, намаржаанд амьтан удаан тогтож байх аргагүй хүйтэн болсон боловч Очир өвгөн шөнө нь гал өрдөн үстэй дээл нөмөрч суугаад өнөөх аягатайгаа толгой өөд таталгүй ноцолддог болов. Эмгэнийг өөд болсноос хойш гэрийн өрөөсөн тал эзгүйрч сэтгэл санаа ганцаардан ухаанд нь урам сэргээх өөдтэй бодол орж ирэхээ больсон боловч, анчин Пүрэвийн хүүгээр гэрийн дотор хань хийж, нэгэнт эхэлсэн юм болохоор аягаа хийгээд дуусгачих сан гэж шамдах болжээ. Амьтан дулаан тавтай говь нутагтаа орох гэж нүүдэллэсээр байхад Жунай баяных нэг л нүүх дургүй, намаржаандаа хоргодоод байгаа нь Очир өвгөнд аймшигтай санагдана. Зарим шөнө Жунай баян хурдан мориор Очирын гадаа давхин ирж тотгоор нь хараад буцдаг байсныг Очир ч мэддэг байлаа.

	Хамгийн сүүлчийн «гахай» гэдэг амьтныг дүрслэхэд сэтгэлд нь нэг ч өөдтэй бодол орж ирсэнгүй тул «Хожим аяга маань сайн санаатай хүний гарт орвол миний чадаагүйг гүйцээгээд хийнэ биз» гэж бодоод, тэр амьтны байранд хавтгай цул мөнгө үлдээж дутуу орхихоор шийджээ.

	Ингээд нэг шөнө амьтан унтсан хойно Очир өвгөн дулаан хувцас өмсөж эмээлээ үүрээд гэрээсээ сэмхэн гарлаа.

	Очир өвгөн алга болсныг мэдмэгц мөн тэр шөнө Жунай наадамд сойдог хар морио унаж хурдан буу үүрч эрэлд гарав. Морины гүйхээр шөнөжин давхиж эрээд олсонгүй. Маргааш өдөржин эрлээ. Очир өвгөнийг олох найдлага тасарчээ. Аягүй бол нэг газар үхсэн байх гэдэг бодол төрчхөөд байтал дараа шөнө нь Очирын гэрийн тооноор мөн л галын дөл бадран туяарав.

	Жунай, гайхах баярлах зэрэгцэн тэдний гадаа давхиж ирээд тотгоор нь инээмсэглэн шагайтал гэр дотор өндөр дөлтэй задгай гал дүрэлзэж хүрэл баримал шиг царайтай Очир өвгөн их бодол болсон янзтай тэр их гал руу ширтчихсэн сууж байлаа. Гал дотор хүүгийнх нь сахиус шатаад өнгөрч байгаа харагдана.

	Жунай хамаг хэрэг дууслаа, мөнгөн аяга олдохоосоо өнгөрсөн гэдгийг ухаарч уур хилэнгээ унасан мориндоо гарган, шөнийн харанхуй дундуур сум шиг довтолгосоор гэр лүүгээ буцжээ.

	 

	* * *

	 

	Энэ явдлаас хойш Очир дархан мөнгөн аягаа чухам хаана аваачиж нуусан тухай нутгийн хүмүүсийн дотор элдэв таамаг яриа гарч ам дамжин яригдсаар хожим бараг домог болов.

	Очир өвгөн нууцаа хэнд ч хэлсэнгүй. Харин тэр жил бороо хуртай, ургац сайтай, сүү сааль элбэг өгөөмөр зун болсныг нутгийн зарим сүсэгтэн хүмүүс, Очир дархан лусын хаанд мөнгөн аягаа өргөснөөс болов гэлцэж, тэр ч байтугай Жунай баян санамсаргүй моринд чирэгдэж осолдсоныг хүртэл Очир дарханд муу санаж явснаасаа болов гэж ярилцдаг болсон билээ.

ЧИМГЭЭГИЙН ТӨРСӨН ӨДӨР

	Он жилийг тооцоо хэмнэлтгүй хайнгадуухан элээсээр Чимгээ хорин насныхаа босгон дээр ирлээ. Гэвч баярлавал баярлах юмтай, дурсвал дурсах юмтай, дурсан бодоод харамсаж шаналбал бас ч харамсаж болохоор юмтай, яг л хүний амьдрал шиг амьдрал бүхий арван есөн жил ард нь үлдэж хоцров.

	Одоо Чимгээ өөрийгөө хүүхэд гэж эс тооцно. Нуруу өндөр, бие туранхай, царай зүс боровтор, алхах гишгэх нь шалмаг, хүнтэй ярихдаа нүүрэмгий ч үг цөөтэй гадаад төрх хээнцэр ч уруул хөмсгөө буддаггүй, өөлж хэлбэл үе үе баахан болчимгүй явдалтай энэ бүсгүй гэртээ эрэгтэй ганц дүү, аав ээж хоёртойгоо дөрвүүл амьдарна. Бүсгүй хүүхдийг яаран дураар нь тавьж болохгүй гэж ээж аав нь яхирлаж цагдсаар байсан боловч аравдугаар ангид байх жилээ Чимгээ анхны цэнгэлийн амтанд гэнэн автаж, хоёр хөгшнийг заримдаа зад хуурч, заримдаа банттал сүрдүүлж байгаад нэг хэсэг дураараа дургив. Гайгүй, би хэдхэн сарын дараа сураг ч дуулдахгүй харь газар явж сэтгэлийг чинь амраагаад өгөмз, гэж Чимгээг нулимсаа унагаж байгаад гялалзтал загнахад эцэг эх хоёр нь охиноо захирах хүчгүй болсноо ухаарчээ. Гэвч чадал мэдэл мөхсөдөж яваагаа хэн хэнийхээ өмнө ил хүлээсэнгүй, хоёр хөгшин «Нээрэн сургуулиа төгсгөөд хаашаа ч явчих юм билээ, дураар нь шиг байлгаж байгаад сургуулийг нь төгсгөчихье дээ. Нас нь ч овоо болж» гэж нэг үдэш дурамжхан ярилцаад Чимгээг зоргоор нь тавив.

	Чимгээ «байлдаж олсон эрх чөлөөгөө» эдэлж хүзүү урт, хөл хөнгөн, хэл түргэнтэй нэгэн дэржгэр цагаан залууг хэдэн сар дагаж гүйв. Түүнийг жавхлантай сайхан залуу гэж (дурласан хойно тийм л харагдаа биз) бахархаж биширч хормойны нь салхинд налран найгаад явахдаа, Чимгээ түүний өмнө сэтгэлээр сөхөрч яваагаа мэдсэнгүй, эмэгтэй хүний эдэлдэг жаргалыг ёсоор нь л эдэлж яваа гэж сэтгэл дүүрэн бодож, сургуулиа төгсгөөд хаа явсан газраа хамт явж, ханийн журмыг бат сахина гэсэн утгатай юм түүнд битүүхэн ярьдаг байжээ. Уг нь эмэгтэй хүн сэтгэлээ яаран ярихын хэрэггүй байдаг шиг байна.

	Сургууль төгстөл хамаг юм чухамхүү зуун наян градус эргэнэ гэгч болж гүйцэв. Чимгээ өнгө үзэмжтэй хувцаслаж намрын шар нарнаар гадаадад гарах вагонд суугаад явдаг аянч дэгжин оюутнуудын тоонд ч орж чадсангүй, дотоодынхоо дээд сургуульд ч орж амжсангүй, зүгээр ажилчин болов. Үйлдвэрийн ажилчин. Өнөөх дэржгэр цагаан нь хөл хөнгөний хэргийг гаргаж гадаадын хуваарьт аргалж орчхоод, Чимгээг нэг өдөр дэлгүүр дотор будилуулаад орхичихсоноосоо хойш дахин уулзсангүй. Уулзъя ч гэсэнгүй. Чимгээгийн занг тэр хэт сайн мэддэг байжээ. Орхиод явчихсан хүний хойноос царайчлан гүйхээргүй босоо сэтгэлтэй хүн гэдгийг нь андахгүй мэддэг байж.

	Амьдралдаа учирсан анхны энэ давааг Чимгээ сэтгэлдээ их л шаналгаатай давав. Үг яриа нь цөөрч, үе үе өглөө нүд нь хавдчихсан босдог байлаа. Хайрлаж явсан тэр хүн байхгүй ч уулзаж учирч байсан тэмдэгт газар, хамт явж байсан зам гудамж, ярилцаад сууж байсан сандал ширээ цөм Чимгээтэй цуг үлдсэн болохоор өнгөрсөн юм байн байн сэтгэлийг нь сэр хийлгэн бодогдоно. Заримдаа тэр хүнтэй хоёул хамт явж байсан жаргалт замаар Чимгээ зориуд ганцаар гартаа цув барин, үдэш болтол явж ирээд шөнө нь нойроо хулжтал бодолд автан, өшиж зэвүүцэж, гутарч харамсдаг байлаа. Түүний сэтгэлийн зовлонг эхээс нь илүү дотно мэддэг хүн байсангүй. Гэвч хийх гэснийг нь саатуулж чадах хүчгүй шигээ, харамсах гаслах үед нь тайтгаруулж чадах хүчгүйгээ тэр эх бас мэддэг байв. Чимгээ өөрийнхөө жаргалыг өөрөө олж, өөрийнхөө зовлонг зөвхөн өөрөө тайтгаруулж чадах толгой даасан насандаа хүрээд байсан үе. Ер нь тэгж амьдрахаар заяагдсан зан төрхтэй хүн байжээ.

	Чимгээ шинэ ажилдаа баяр жавхаагүй, гэхдээ шургуу шунахай оров. Тэр, комбинатын том ширний үйлдвэрийн шир савхи хэмжих машин дээр ажилладаг байлаа. Түүний ажил энэ тасгийн бусад ажлыг бодвол төвөг бэрхийн хувьд ч, авдаг цалингийн хувьд ч арай хөнгөнд орно. Гэхдээ ажил дуустал нүд салгалгүй ширтэж байх хэрэгтэй байдаг, өдөржин босоо зогсож хийдгийг нь бодвол бас ч тийм амаргүй. Энэ ажилд Чимгээгийн бие нарийн эрэмбэ дараатай дасав. Эхлээд нүд гар хоёрыг ажилдаа дастал тархи нь огт завгүй байдаг байлаа. Ажлаас гадуур бодох санах бүх юм мартагдана. (Мартагдах ч гэж, бодох санах завгүй болно) Үүнийг бид ажилдаа үүртэх гэж ярилцана. Анхны үед Чимгээ ажилдаа үнэхээр сөхөөгүй үүртдэг байлаа. Сэтгэлдээ шаналах эмзэглэх юмтай яваа хүн ингэж нэг зүйлд үүртэн түүртэн улайрна гэдэг тэр хүндээ бас нэг бодлын жаргал байдаг байна. Харамсал төрүүлж бодогддог өнөөх дээд сургуулийн хүслэн, эдэлж чадаагүй, амталж алдсан хувьгүй дурлалын гашуун дуртгал, уйтгар гуниг уур уцаар цөмийг мартаад машиныхаа түрчигнэх дуунд бодол нь сарниж, санаа сэтгэл нь ажилдаа уусаад, усанд хөвсөн загас шиг, цаг ажилгүй өдрийг өнгөрөөж, хоног тоололгүй сарыг элээж явсаар Чимгээгийн сэтгэл ажилдаа нэг хэсэг аятайхан саатав.

	Гэтэл гар нүд хоёр ажилдаа дасаад ирснээс хойш, тархи нь ажлаас чөлөө авчихсан юм шиг ажлын үеэр сэтгэлд нь элдэв юм бодогдоод байдаг болжээ. Бодогдох ч гэж ажлын үед ажлаас гадуур элдэв юм бодох чөлөө гараад байдаг болов.

	Миний хүсэн мөрөөддөг жаргал цэнгэл амраг хань өнөөх атгаад авахаас бусад нь бэлэн атган дотор орж ирчхээд байх шиг санагддаг хамаг сайн сайхан юм хаа байна? Үзэх харах ч юм үгүй, үйлдвэрийн нэг тасагт машины ард зогсож байгаад залуу нас минь өнгөрөх байсан юм бол юунд махран шамдан арван жил сургуулиар явлаа? Миний ирээдүй гэж ер нь юу байна, гэхчлэн амьдралаас баахан өр нэхсэн маягтай элдэв эрээн бараан юм бодогддог болжээ. Гэвч юм үзээгүй, хойчийнхоо амьдралыг бодохоор үлгэр шиг юм төсөөлөн санаж явдаг танхил залуусыг амьдрал өөрийнхөө номоор тулган сургасаар байдаг жамтай аж.

	 

	* * *

	 

	Чимгээ дүүгийнхээ товчийг яаран сандран хадаж өгөөд гэрээсээ гарав. Гармагц тэр шуудангийн хайрцаг руу харав. Ганц ширхэг сониноос өөр юм байсангүй. Чимгээ үүдний шат руу уруудаж явах зуураа, урьд шөнө ирсэнгүй гэж дотроо бодлоо.

	Чимгээд «орчин цагийн шинэ маягийн дурлалаар» дурласан нэг хүн байдаг байв. Тэр хүн чухам хаа юу хийдэг ямар янзтай хүн байдгийг Чимгээ эс мэднэ. Мэдэхийг хүсдэггүйдээ биш, харин мэдэх сэн гэж хэчнээн оролдоод мэдэж чаддаггүй байжээ. Тэр хүн хоёр юм уу, гурав хоногт нэг захидал бичиж, бичсэн захидлаа Чимгээгийн үүдэнд байдаг шуудангийн хайрцагт сэмхэн авчирч хийнэ. Бичгийн хэв, захидлын агуулгыг харахад залуу хүн байгаа нь зайлшгүй мэдэгдэнэ.

	 

	«Тантай үерхэх сэн гэж би их боддог. Гэсэн ч танаас айдаг болохоор энэ тухай тантай ярилцахаас бас айх юм. Ингээд захидал бичиж байхаар шийдлээ. Би танд их дурладаг. Гэсэн ч та намайг тоохгүй биз дээ» 

	 

	гэж тэр хүн анхныхаа захидалд бичиж. Захидлаа дөрвөлжин шугамтай цаасан дээр цэнхэр чернилээр и гаргацтай бичнэ. Голдуу цөөн үгтэй бичнэ «Золиг чинь арван жилийн сурагч юм биш байгаа» гэж Чимгээ боддог байв. Хожим ирсэн захидлуудын заримыг сийрүүлбэл:

	 

	«Та ер нь намайг тоодоггүй шүү. Надад харамсалтай байна. Гэвч би гомддоггүй. Манай энд нэг багш залуугийнх бий. Тэднийх хоёр хүүхэдтэй. Хоёр хүүхдээ дулаан хувцаслаад гэрээсээ дөрвүүл гарч явахыг нь хараад би «Яг ийм айл болох сон» гэж бодох юм. Нэг хүүхэд нь хөгжимд их дуртай юм билээ. Тэр хоёр хоёулаа адил мэргэжилтэй улс. Намайг нэг ороход хоёулаа сургуулийнхаа тухай ярилцаад сууж байсан. Ижил мэргэжилтэй улс их сайхан юм аа. Гэвч тэр хоёрын үе үе хэрэлддэгт нь миний дургүй хүрдэг. Тийм сайхан улс хэрэлдээд яана вэ?! Тэр намхан цагаан хүүхэн дэндүү их ууртай байх»

	 

	«Урьд шөнө би ууланд явна гэж зүүдлэв. Дайн болж байгаа бололтой. Би модны мөчир дээр буугаа тавьчхаад сууж байтал яг миний бууны хараанд нэг том хүрэн баавгай орж ирэв. Би тэрийг нам дор нь буудаж унагаалаа. Гэтэл миний хажуухан талаас нэг зэвхий цэрэг миний цээж руу буудав. Заавал зүрх рүү бууддаг нь юу юм бэ гэж уур хүрээд би өөдөөс нь хоёр дараагаар буудав. Чимээ намдлаа. Нэг харсан чинь намайг буудсан нөгөө нөхөр өврөөсөө марли гаргаад модны ёроолд шархаа боож суугаа харагдана. Боогоод дуусахаар нь буудъя гэж бодоод сууж байтал миний араас бас нэг хүн бууныхаа бөгсийг далайсаар дайрч ирлээ. Баавгай алсан хүн энэнийг алахад яадаг юм гэж бодоод урдаас нь ханцуй шамлан ухасхийсэн чинь сэрчихлээ. 

	Зүүд гэж хачин юм аа. 

	Би сэрээд бодлоо. Зүүд ч гэсэн үнэний хувьтай байдаг. Тийм аюул дунд орчхоод байхад таны тухай огт бодохгүй байсныг бодоход миний танд их хайртай гэдэг маань үнэн болов уу? гэж өөртөө эргэлзэв. Та битгий гомдоорой. Би танд үнэхээр хайртай юм шүү. 

	Тэр зүүд яах вэ. 

	Ингэж зүүдлээд өнөө өглөө би зүүднийхээ мөрөөр ууланд явлаа. Нэг модны ёроолд очоод, би энд сууж байсан, баавгай тэнд харагдсан, би яг нам дор нь буудсан гэж төсөөлөн бодлоо. Тэгээд тэр баавгайг ойчсон гэж төсөөлж бодсон газраа очсон чинь тэндээс нэг гоё чулуу олдох юм. Их сонин. Би нээрэн гайхсан. Тэгээд сэтгэл сэргэж өдөржин уулаар сайхан зугаалж яваад орой нь ядарсандаа Давидаа ч уншиж чадалгүй нам унтсан»

	 

	«Та яагаад заримдаа ингэж уйтгартай царайтай явдаг юм бэ? Уйтгарлахаараа таны нүдний доод зовхи хөхөрчихсөн шиг харагдах юм. Тэрийг чинь харахлаараа миний сэтгэл өдөржингөө бараан явдаг. 

	Баяр баясгалантай яв л даа»

	 

	«Нормоо анх удаа 196 хувиар биелүүлсэнд чинь баяр хүргэе! Таныг амьтан их магтах юм. Ирэх жил таныг хөнгөн үйлдвэрийн дээд сургуульд явуулж магадгүй дуулдана. Та их азтай хүн юм аа. Надаас илүү их жаргалтай яваасай гэж танд ерөөе! Би өөрөө маш их жаргал мөрөөддөг»

	 

	Эзэн нь мэдэгдэхгүй иймэрхүү захидлууд сэтгэлийг нь сэрвэлзүүлээд байхад эмэгтэй хүн, тэр тусмаа ид аюултай насандаа хүрч, бие цогцсоор болсон тошлог шиг боловсорч гүйцээд яваа сэргэг сэтгэлт бүсгүй амгалан явж яахан чадах билээ. Эчнээгээр хайрлан дурлах үзэн ядах нь эс боловч ямар хүн байгаа бол, мэдэх сэн, илрүүлэх сэн гэж дотроо хорхойтон Чимгээ зарим шөнө чимээ чагнан үүдээ манадаг байв. Сүүлийн гурав хоногт тэр хүнээс захидал ирсэнгүй. Бодвол, энэ шөнө заавал ирнэ байх, гэж Чимгээ хүлээсэн боловч ирсэнгүй. Үүнийг нь үзвэл тэр үл мэдэгдэх хүний захидлыг Чимгээ битүүдээ горьдон хүлээдэг болжээ. Гэвч энэ сэтгэлээ өөрөөсөө ч нууж өглөө шуудангийн хайрцаг хоосон байсныг санахдаа «Яах вэ, бичвэл бичнэ л биз боливол болино л биз. Горьдохгүй» гэж төрөлх зангаараа бардамхан бодсоор үйлдвэр лүүгээ оров.

	Хаалга нээмэгц үйлдвэрийн нижигнэж нүргэлсэн танил чимээ дуулдаж, өөдөөс бүлээвтэр агаар нилхийн, идээлсэн шир, машины тос, будаг, формалин, саван шүлтийн эхүүн хурц анхилам, нялуун үнэр хольцолдон ханхаллаа.

	Чимгээ шууд эмэгтэйчүүдийн өрөөнд орж хувцсаа түргэн солив. Тэр өрөөн дотор гурван хүн байв. Ажлын хувцсаа өмсчхөөд тамхи ороож байсан Должид авгай Чимгээ рүү нүднийхээ булангаар зэрэвхэн хараад, өнөөдөр чинь чиний төрсөн өдрийн ой болох гэж байгаа гэл үү гэж асууснаа, хайрцагтай тамхиа шалан дээр алдаж асгачхаад нэг муухай хараал хэлэв. Тэр хараал Чимгээд тун эвгүй санагдсан боловч юм хэлсэнгүй. Гэтэл Чимгээтэй хамт сургууль төгссөн Онон гэдэг бүдүүн булчинтай бүдүүн хүүхэн нэг хөлөө нөгөө хөлийнхөө өвдөг дээр тавиад оймсоо засаж амьсгаадан суух завсар,

	— Та яасан муухай хараал хэлдэг юм бэ, настай хүн байж гэж зэмлэж байгаа дуулдав. Тэгэхээр нь 

	— Ёстой доо, гэж Чимгээ нэрмэж хэлээд халатныхаа бүчийг зангидан толины өмнө очив. Ганган Дулмаа нүүрээ пүүдэрдээд толины өмнө зогсож байснаа, Чимгээг дэргэдээ ирэхээр толь руу улам ойртон амаа том ангайж уруулаа будаад толины урдаас зайлав.

	 

	[image: Image]

	 

	Чимгээ толгойдоо шар алчуур сулхан зангидаж, алчуур доогуур үсээ аятайхан хумьж хийлээ. Тэгээд хоёр нүднийхээ хөмсгийг ширхгийг нь дагуулж хоёр тийш нь зөөлөн илснээ «За явцгаая» гэв.

	Чимгээ, Онон хоёр түрүүлж гарлаа. Тэр хоёрыг тасаг руугаа орох гэж явах замд Эрдэнээ, Бат-Орги гэдэг хоёр залуу дайралдаад хэлэмгий нүүрэмгий, бас хүүхэн оролдох дуртайгаараа Бат-Орги нь

	— Хуурай цехийн жавхлант охид сайхан нойрсов уу? гэж намжирдан тэр хоёрын замыг хааж, гар барих гэв. Онон аальгүйтэн инээж цээжээ яльгүй тонгойгоод махлаг цагаан гараа Бат-Оргид их л таалалтай атгуулав. Эрдэнээ нь Бат-Оргийн араас доройхон дуугаар мэндэлж байгаа дуулдав. Чимгээ бүрэг дорой зантай хүнд дургүй боловч, тийм хүнд сэргэлэн цовоогоороо дээрэлхэх гэсэн хүнд бүр ч дургүй болохоор зориуд Бат-Оргийн хажуугаар тойрч ард нь гараад Эрдэнээтэй гар барьж цааш явлаа.

	— Хүүе Чимгээ, чи яагаад надтай гар барьдаггүй юм? гэж Бат-Орги хойноос нь хашхирав.

	— Чамтай заавал гар барьж байх албатай юм уу? гэж Чимгээ ширүүн хэлэв.

	— Тэгвэл чи яагаад Эрдэнээтэй гар барьж байгаа юм?

	— Миний найз юм чинь, гэж Чимгээ инээмсэглэн хэлээд эргэж харав. Тэгснээ «Эрдэнэ ээ, найз аа, өнөөдөр миний төрсөн өдөр. Орой манайхаар очоорой» гэж нэмж хэлэв.

	— Намайг урихгүй юм уу? гэж Бат-Оргийг хэлэхэд

	— Яршиг аа, дуртай бол яваад л очно биз гэж Чимгээ инээмсэглэсэн чигээр хэлээд тасаг руугаа орлоо.

	Чимгээ машиныхаа бүтээлгийг авч цахилгаан шугамд залгаад ажлаа эхлэх гэж байтал Онон ямар нэг чухал юм хэлэх гэж байгаа бололтой хөлсөө арчсаар хүрч ирээд

	— Найз аа, чи Бат-Оргийг урихгүй яагаа вэ? Хоёр хүн явахад нэгийг нь уриад нэгийг нь урьдаггүй чинь. Хүн муу санавал яана? гэв.

	— Яадаг юм, очвол очно л биз. Байвал байна л биз. Гэсэн ч гомдоочих вий гэж их айгаад байгаа бол чи өөрөө дагуулаад очихгүй юу, гэж Чимгээг инээмсэглэхэд Онон:

	— Харин ээ... гэж эргэлзсэн янзтай хэсэгхэн зогссоноо «За больё доо» гэж хөлсөө нэг арчаад машин руугаа явлаа.

	Үйлдвэрийн ажил эхлэв. Хуурай цех гэгдэх гэрэлтэй уужим энэ тасалгаанд энд тэндээс янз янзын чимээ гарч хориод хүн ажилдаа зэрэг орцгоолоо. Баруун урдаас шир хусах машины чимээ хяхтнан дуулдана. Ээлжийн мастер Лхамаа гартаа бичиг барьж, уруулаа цорвойн тасалгааны голд нэг хүнтэй чанга маргана. Баруун хойно Должид авгай унтарсан тамхиныхаа ишийг уруулдаа наагаад өөрийнхөө үе насны нэг авгайтай будаг шүршиж эхэллээ. Нэг залуу бодсон бодолдоо дотроо баясаж инээмсэглэсээр, модон нуруун дээр нь том шир тээлгэн овоолсон нарийхан тэрэг түржигнүүлэн түрнэ. Онон хөлснийхөө алчуурыг дэргэдээ зэхэж тавиад халуун даралтын машин залгаж ажилдаа орлоо. Зүүн урд булангаас шир сунгах машины тар нярхийсэн чимээ бусдаас содон дуулдана. Чимгээ нэг тэрэг овоолон жижиг шир түрж авчраад машиныхаа хэмжүүр голын доогуур нэг нэгээр нь цувуулан хэмжиж эхэллээ.

	Энэ тасгийн ажил өдөр бүр ингэж эхэлнэ. Ажилд анх орж байсныг бодвол хийдэг ажил, ажилладаг хүмүүс, ажлын байр, машин хэрэгсэл цөм танил болоод Чимгээд одоо содон сонирхолтой санагдах юм огтгүй болжээ.

	Ажил эхлээд цаг гаруйхан болж байтал Эвлэлийн үүрийн дарга Лхагважав өнөөх л баяр баясгалан ч үгүй, уйтгар гуниг ч үгүй гүдэсхэн бор царайтайгаа, өнөөх л дугуй хөх малгайтайгаа, өнөөх л хуучин саарал костюмтайгаа, гараа хаялан Чимгээ рүү холоос дахин дахин харсаар ирж яваа харагдав. Гадаад төрхийг нь ажиглаад, ийм хүн эвлэлийн үүрийн дарга байж болно гэж бодоход Чимгээгийн сэтгэлд тун буудаггүй байжээ. Залуучуудын удирдагч хүн бол гялалзсан өнгө жавхаатай, үг хэл хурц, хөдөлгөөн шалмаг, нүдний харц хүртэл цовоо сэргэлэн байх ёстой. Тэгэхэд энэ Лхагважав гэж, шатрын ноён шиг нэг хачин этгээд гэж Чимгээ дотроо эгдүүцэн бодно. Түүний ирж яваа бараанаар бас л ажил гэж ам хэл татлах гэж яваа байх гэж уцаарлан бодоод Чимгээ түүнийг ирэхэд эргэж ч харсангүй, машин руугаа ширтэн ажлаа хийсээр байв. Лхагважав түүний дэргэд ирээд жаал хүлгэлзэн зогссоноо мэнд амар ч үгүй,

	— Чимгээ, өнөө орой долоон цагт товчооны гишүүд нэг цугламаар байна. Удахгүй юм сан гэв.

	— Би ирж чадахгүй ээ. Орой ажилтай гэж Чимгээ хэлтэл Лхагважав:

	— Яльгүй юмнаас битгий шалтаг заа л даа. Эвлэлийн үүрийн ажил ч бас ажил. Хувийн ажил яривал надад ч бас ажил байна гэв.

	— Дандаа л ажил гэж хэнээрхэж явах юм. Би ирж амжихгүй ээ. Өнөөдөр миний төрсөн өдрийн баяр гэснээ Чимгээ, — Харин завтай бол та очоорой. Урья таныг гэж нэмж хэлэв.

	— Тэгвэл яая гэхэв дээ. Би харин очиж амжихгүй. Ажилтай. Уучлаарай! гэж Лхагважав гэмшсэн янзтай хэлэв. Лхагважавын царай Чимгээд, яагаад ч юм, хачин уйтгартай харагдав.

	— Ажилтай бол яая гэх вэ дээ дарга минь. Амьдрал ийм байдаг хойно гэж Чимгээ тайвширсан янзтай инээмсэглэн хэлэв.

	— Амьдрал гэж нээрэн ийм л байх юм даа. Сайхан баярлаарай. Баяр хүргэе! Хойтон жил чиний төрсөн өдрийн баярт баяртай сайхан оролцомз, гэж хэлж Лхагважав Чимгээгийн гарыг бариад явлаа.

	Үдийн завсарлагаагаар Чимгээ гуанзанд орсонгүй. Орой төрсөн өдрийнхөө баяр дээр би зад согтож нэг үзье. Согтоод ханатлаа уйлна даа, яадаг юм, гэж бодсоор хоёрдугаар давхарт гарч Эрдэнээтэй теннис тоглов. Эндэхийн хэсэг залуучууд өдөр бүр үдийн завсарлагаагаар теннис тоглодог байлаа.

	 

	* * *

	 

	Чимгээгийн эцэг эх хоёр үе үе олон хүн цуглуулж наргих дуртай, хүн зочилбол үнэн сэтгэлээр харамгүй зочилж чаддаг, зөн бэлгэч хуучны сайхан сэтгэлтэй хүмүүс байв. Чимгээгийн төрсөн өдөрт тансаг сүртэй бэлдэж олон хүн цуглуулав. Хүмүүс бараг нэгэн зэрэг цуглаж, эрт согтож эхлэв. Өнгөрсөн жилийг бодвол цугларсан хүмүүс бүрэлдэхүүнээрээ арай өөр байв. Бие биеэ хүндлэмтгий Чимгээгийн хамаатан саднууд бараг дуталгүй цугларав. Хаа байсан Налайхад байдаг Чимгээгийн эгч Бадмаа хүртэл төвөгшөөлгүй хоёр хүүхдээ дагуулан хөлсний тэргээр давхиж ирсэн байв. Тэдний бага охин таван настай Уртнасанг Чимгээ миний голын хайртай дүү, гэж өхөөрдөн энхрийлнэ. Хүүхэд өөртөө хайртай хүнийг андахгүй мэддэг болохоор Уртнасан энэ орой Чимгээгээс огт салалгүй орсон ч гарсан ч, боссон ч суусан ч дагасаар байв.

	Чимгээгийн найз нар гэж өнгөрсөн жил арван жилийн хэдэн годгор охид, хар хувцастай цагаан цамцтай хэдэн залуус ирж байсан бол энэ жил тэдний оронд Чимгээгийн ажлын газрынхан гэж нас зүс, гадаад төрхөөр нийцгүй хэдэн хүн ирэв. Залуугаас хэлэмгий нүүрэмгий Бат-Орги, үг цөөнтэй Эрдэнээ, Чимгээгийн мөнх найз Онон, Ононы найз ганган Дулмаа, настайхнаас үйлдвэрчний хорооны Дорлиг, будагчин Хорлоо, өнөөх муухай хараал хэлдэг Должид авгай, бас хижээл хоёр ажилчин ирлээ.

	Чимгээ хүний олонд хөлсөн сэтгэл нь хөөрч, энэ тэр амьтантай ийш тийш инээлдэн, Уртнасан дүүгээ байн байн өхөөрдөн, залуу эмэгтэй жаргалтай үедээ хэрхэн баясдаг тэр л янзаар баясавч сэтгэл нь нэг л хүйтэн бараг уйтгартай байлаа. Эвлэлийн үүрийн дарга Лхагважавын тухай бүхий л оройн турш бодогдов. Өглөө дэргэд нь ирээд зогсож байсан түүний гүдэсхэн бор царай, хэлж байсан үгс нь нэгд нэггүй бодогдоно. Орой долоон цагт цугламаар байна... Хувийн ажил яривал надад ч бас ажил байна... Амьдрал гэж нээрээ ийм л байх юм даа... Хойтон жил чиний төрсөн өдрийн баярт баяртай сайхан оролцомз... Энэ энгийн ярианы цаана тэр хүний сэтгэл ямар байсан бол гэхээс хачин санагдана. Дандаа л ажил гэж хэнээрхэж явах юм гэж уцаарлаж байснаа бодохоор харамсалтай санагдана. (Хэнээрхэж шүү!) Ажил хөөцөлдөж, хүнд омогдуулж сайхан баярлах цаг ирнэ гэж мөрөөдөж яваа тэр залуу хүн, айл гэрийн жаргал гэдгийг дөнгөж үзэж анхныхаа хүүг төрүүлээд, тэр нь энэ өдөр нас барчхаад байсныг Чимгээ тэр үед огт мэдсэнгүй.

	Хүн гэдэг тайлагдашгүй гүн оньсого шиг нарийн учир зүйгээр амьдарч явдаг амьтан болохыг Чимгээ анх энэ орой бишрэн бодов. Сүр пархийсэн хачин зантай мөртөө урилгагүй шахам ирчхээд улс амьтныг хөгжөөж суугаа Бат-Оргийг хараад баярлах сэтгэл төрлөө. Ажил дээр ч, тоглоом дээр ч өөрийг нь үг дуугүй бараадан сэтгэлд нь хань болох мэт санагдаж явдаг Эрдэнээгийн баясаж суугаа хүүхэд царайг харахад энхрийлэх сэтгэл төрнө. Үргэлж үглэж, хуруугаа шарлатал тамхи угжиж явдаг Должид авгай хүртэл, Чимгээг төрсөн өдрөөр нь баярлуулах гэж аль эртнээс чадах хэрээрээ бэлэг төхөөрч байгаад хамгийн түрүүн хүрч ирснийг бодоход сайхан санагдана. Дор бүрдээ бүхэл нэг ертөнц болсон хүнийг танин мэднэ гэдэг хэцүү ажээ.

	Чимгээ архи ч уусангүй. Уух дур ч байсангүй. Уудаг нь ууж согтдог нь согтож хоёр хүн хэрэлдэв. Тэр хоёрыг үзэн ядах уурлаж төвөгшөөх сэтгэл Чимгээд төрсөнгүй. Амьдрал гэдэг их мөрний мандал дээгүүр цаас зомголоос өгсүүлээд өчүүхэн юм хөвж явах алиныг тэр гэхэв, гүн дотроо юу ч байгаа юм билээ, гэсэн бодогдов.

	Гурван цаг хэртэй шуугилдаад хүмүүс тарцгаав. Бат-Орги бусдаас илүү хашхирч, ховдог уусаар хамгийн түрүүн ор ч бараадаж чадалгүй ойчив. Эрдэнээг ганцаараа явах болоход Чимгээ, Уртнасан дүүгээ хөтөлсөөр гаргаж өглөө. Сүржин чимээтэй олны шуугианд ноомой ганц найзаа гомдоочих вий гэж Эрдэнээг Чимгээ оройн турш ажиглан хичээжээ. Эрдэнээ, Чимгээ, Уртнасан гурвыг гарч ирэхэд их хотын тэнгэр цэлмэг, зун цагийн урин салхи хааяа сэвшин үлээж, одод сансрын хязгааргүй алсаас дөлгөөхөн анивчсаар байв.

	— Би чамд нэг сүрхий бэлэг өгье. Хүний дэргэд өгөхөөсөө ичээд гэсээр Эрдэнээ халааснаасаа цаасанд боодолтой юм гаргаж Чимгээд өгөв.

	— Чи миний хөөрхөн дүүг үнс л дээ, гээд Чимгээ Уртнасангийн хоёр мөрөн дээр гараа тавьж Эрдэнэ рүү түлхлээ. 

	Эрдэнээ Уртнасангийн өмнө явган сууж охины зөөлөн булбарай хацрыг үнсээд босонгуут, 

	— Баяртай, Сайхан нойрсоцгоогоорой гэжээ.

	— Баяртай ах аа! гэж Уртнасан Эрдэнээгийн хойноос гар даллав. 

	Чимгээ гэртээ орж ирээд Эрдэнээгийн өгсөн бэлгийг задалж үзвэл жижигхэн чулуу байлаа. Тэр чулууг боосон цаасан дээр 

	 

	«Би баавгай алж зүүдэлсэн газраасаа олсон чулуу шүү. 

	Зургаадугаар сарын 28» 

	 

	гэж бичсэн байв. Чимгээ түүнийг уншаад царай нь улайн хоёр гараараа нүүрээ дарж байшингийн хана руу инээмсэглэлээ.


ГАВЬЯА

	Гавьяа гэгч юу вэ? Би эр хүний хийж чадах бүхнийг аль хэдийн хийж амжихаар хугацаа болох хийморь төгс гучин насныхаа босгоор давж алхаад байна. Энэ маань миний үлдэж байгаа амьдралын тэн хагас ч юм бил үү, гуравны нэг ч юм бил үү, яаж мэдэх вэ? Энэ өнгөрсөн хугацаанд гавьяа гэхээр ч юм уу, ер нь бахархал болгоод байхаар юу хийж амжууллаа гэж бодоход санаанд орох юм үнэндээ алга. Гэхдээ гутраад байх ч юм юу байх вэ. Энд би өөр юмны тухай ярих гэсэн юм аа.

	Өгүүлбээс: Дөчин мянгатын нэг байрны бяцхан өрөөнд миний хэсэг сайн нөхөд цуглараад жижиг найрархуу юм хийж байна. Найр л болсон хойно цөм ам халамцуу, үг хэлэх гэж бие биеийнхээ урдуур орон өрсөлдөцгөөнө.

	— Хүүе та минь ээ! Жаахан чимээгүй байгаач! Би тавхан үг хэлээдэхье, гэж надтай оройн сургуульд хамт байсан миний журамт нөхөр Гомбожав хундагаа барьсаар өндийхөд «Чи эмэгтэй хүнийг хүндэтгэ, нөхөр минь! Одоо Дулмаа үг хэлэх гэж байна. Чи дараа нь бол!» гэж хажуугийнх нь хүн шилнээс нь дарж суулгав. Том нүдэт намхан бор бүсгүй босож ирээд ийш тийш харж сайхан инээмсэглэснээ үсээ хойш нь илж засаад:

	— Бидний сайн нөхөр Лувсанцэрэнгийн байгуулсан гавьяаг бид цуглан тэмдэглэж байна. Энэ бол хэн бүхний байгуулж чадах гавьяа биш ээ! (Ингэж хэлэхэд нь нүүр халуу оргих шиг болов. Та нар эс мэдэх биш, би угаасаа зовомтгой зантай шүү дээ!)

	Дулмаа үгийнхээ эцэст "ийм гавьяа дахин дахин байгуулж биднийгээ баясгаж яваарай" гээд надтай хундага тулгав.

	Цөм нэг нэг хундага хоосоллоо.

	Дараа нь миний нөгөөх найз Гомбожав үг хэллээ.

	— Лувсанцэрэнгийн энэ гавьяаг хэн бүхэн байгуулж чадах гавьяа биш гэж миний түрүүнд үг хэлсэн энэ боловсон бүсгүй их зүйтэй ярилаа. (Мөн ч халаадаг улс юм даа.) Лувсанцэрэнгийн энэ гавьяа бидэнд их сургамж өгч байна. Энэ жишээгээр өөрсдийн муу зуршлыг ялж чаддаг жинхэнэ шинэ цагийн хүмүүс болохын төлөө тэмцэцгээе гэж та бүхэнд уриалмаар байна. Зүйтэй юү? гэтэл Зүйтэй! Зүйтэй! гэж хашхиралдан хундага тулгацгаав.

	Хундага хөнтрөхөд шалтгаан мөн ч мундахгүй юм даа. Уух дур нь хүрээд байгаа бол дуугай л ууцгаана биз. Заавал юм хэлэх хэрэгтэй юм бол миний нэг найзын хэлснээр Цэцэг майдтугай! гээд ч болов тулгацгаана биз. Надад ингэж цаасан малгай өмсгөөд яана вэ? Өөрсдөө уугаад зогсохгүй бас хүнийг заавал уулгах гэж шахна. Хачин юм. Тэгээд энийгээ бид «Найрамдал» гэж нэрлэнэ шүү.

	Дараа нь миний аз муутай нэг найз босож үг хэлэх боллоо. Уг нь ч баахан нуршуу, эв хав муутай ярьдаг юм сан. Согтож хэл нь тултираад бүр ч тус алга.

	— Миний их найз Лувсанцэрэнгийн гавьяаг анагаах ухааны үүднээс авч үзвэл зохино. Найз маань өч төчнөөн хүний амьдрах насыг уртасгах буянтай сайхан жишээ гаргалаа.

	Лувсанцэрэнгийн жишээгээр эрүүл саруул амьдралын зам руу орох тэр олон хүний аз жаргалын төлөө би баярын энэ хундагыг өргөж найзынхаа баруун хацар дээр үнсье гээд намайг шулуухан хүзүүдэж нойтон уруулаар баруун хацар дээр минь үнсэв. Би үүнд нэг их уярсангүй. Гэхдээ өөрийгөө магтсан өдий олон үг сонсоно гэдэг, нуух юу байх вэ, сэтгэлд дулаахан санагдаж байлаа.

	Нэлээд хундага хоосолж найр шувтрах тийшээ ойртож байв. Ширээн дээр өрөөстэй байсан юмны идэхийг нь идэж, уухыг нь ууж дуусаад хундаганууд хоосон, зарим нь хажуугаараа ойчсон нааш цааш өнхөрч байгаа харагдана.

	Нөхөд өө! Готов гуай үг хэлэх гэж байна гэж гэнэт нэг нарийхан дуутай хүн хашхирав. Бүгдээрээ алга ташаад чимээ гэнэт намдсаныг бодвол хүндтэй хүн үг хэлэх гэж байгаа бололтой. Миний эсрэг талын буланд сууж байсан буржгар үстэй хар хувцастай бүдүүн хүн босож ирлээ. Хэн нь уриад ирснийг бүү мэд, огт танихгүй, үг цөөтэйхэн нэг хүн суугаад байсныг би урьд нь ажигласан юм аа. Өнөө хүн босож ирээд:

	— Би бол хуулийн байгууллагын хүн! гэв. Ингэж хэлэхэд нь миний дотор палхийх шиг санагдав. Хийсэн хэрэггүй боловч, танихгүй хүн босож ирж эгц өөдөөс минь харж байгаад «Би бол хуулийн байгууллагын хүн» гэж айхавтар ноцтой хэлэх чинь сэтгэлд нэг л хачин бараг сүрдмээр санагдах юм байна.

	«Бид өнөөдөр Лувсанцэрэнгийн байгуулсан гавьяаг зүй ёсоор тэмдэглэж байна. Хүн өөрийгөө ялж, ёс суртахууны гавьяа байгуулж сурна гэдэг их хэрэг. Бид ийм чимээгүй гавьяаг чимээ шуугиантай ёслон тэмдэглэж заншсангүй. Одоогоос эхлээд иймэрхүү гавьяаг урамшуулан алдаршуулж байх шинэ журам тогтоох саналыг би хууль тогтоох байгууллагуудад, хуулийн байгууллагын ажилтнуудын нэрийн мөнөөс тавихаар шийдлээ. Хэрэв тийм журам тогтох юм бол анхны урамшлыг нөхөр Лувсанцэрэн зүй ёсоор хүлээх болно.

	Ингэж хэлэхэд нь бүх хүмүүс алга ташлаа.

	— Энэ ч арай дэндүү юм болно. Нөхөд минь, би ямар эх орны дайсан дараад ирсэн биш. Хүнийг зөвхөн тамхинаас гарсан төлөөд урамшуулж шагнана гэдэг чинь...

	Намайг ингэж хэдэн үг хэлэх гээд амжаагүй байтал гэнэт үүд балбах чимээ дуулдаж би сэрэв.

	Аргаа барахад хүн мөн ч хачин хачин юм зүүдлэх юм даа!


АЛДРЫН ДУУЛИАН

	Яг намрын адаг сарын шинийн нэгэнд би говьд очоод төмөр замын нэгэн жижиг зөрлөг дээр найзындаа байж байлаа. Тэр өдрийн халуун гэдэг жигтэйхэн. Жин үдийн хэрд бараг нохой гасалмаар болов. Би юм ч хийж чаддаггүй, унтаж ч чаддаггүй бараг чармай нүцгэлээд муусайн ялааны янгинах чимээнд эгдүү хүрч хэвтэв. Үе үе галт тэрэг хангинатал чагнаалдсаар зогсолгүй шууд давхин өнгөрнө. Тэгэхэд манай цонхны шил доргин чичирч бараг үг хэлж хашхирах шахна.

	— Танай энд тав хоновол уйдаж, бүгчимдэж үхэх юм байна гэж намайг хэлэхэд цай чанах гэж орон гаран хөлсөө арчиж явсан найз маань:

	— Хын! Чи юу ч үзээгүй байна. Манай энд нутагшаад ирвэл хэчнээн сайхан гэж санана. Уйдаж байвал хоёулаа сэрүүн унагаад урд тал руу явж айрагдъя л даа. Чи манай эндхийн таанын айраг хоёр хул уугаад л мал болно гэв.

	— Тэгье гэж би уриалгахан зөвшөөрлөө. Нутгийн айлаар орж үзье ч гэж бодлоо. Бас нөгөөдрийн суудал иртэл хоёр ч өдрийн зай байна, ядаж айраг ууж явъя даа гэж бодогдлоо.

	Ингээд бид хоёр оройхон мордов. «За, бид хоёрын очих айл тун зочломтгой шүү. Юу ч болж байсан чи битгий зовоорой. Тэгж л байх ёстой юм шиг хэнэггүй байгаарай. Харин чи дуулна шүү. Мэддэг ганц нэг шүлэг байвал уншаарай. Ичих юм байхгүй. Манай эндхийнхэн «үнэрхүү» эр хүнд яснаасаа дургүй» гэж найз маань надад захилаа.

	Бид хоёр замдаа гурав дөрвөн хот айлыг алгасаж шууд давхисаар сэлгүүхэн хоёр гэрийн гадаа очиж дөрөө мултлав. Зэлтэй унага, гадаа хэвтээ уурга, сойлттой морины эмээл хазаарыг ажихад бидний буусан баруун талын айл лав л адуу олонтой, бэл чинээ сайтай бололтой. Гэрт нь орлоо. Бие жижигтэй амар мэндийн хариунаас цааш олон яриагүй, туранхай бор авгай хувин цэвэрлэж айраг уудлаад бидний өмнө авчирч тавилаа. Түүний нөхөр, хүрэн царайтай, давхраат эрүүтэй, нас нэлээд ахисан ч чадамгай чийрэг шинжтэй бүдүүн хүн чулуун соруултай урт гаансаар тамхи татаж биднийг төдий л хайхрах шинжгүй бөлцгөр зовхитой хурц хар нүдээр миний гутал хувцас руу, хааяа царай өөд хүйтэн харж суув. Лхамжав бид хоёр ганц ганц хул айраг уулаа. Цочирдоод айраг нэг л явж өгөх янзгүй. Би бүсээ султгадаг юм бил үү гэж бодож суутал: «Дааяа хоёулаа нэг уулзъя» гэж найз маань гэрийн эзэнд хэлээд түүнийг дагуулж гарлаа. Гадаа гараад «энэ бол хотоос хоёр гурван хоногийн хугацаагаар ирээд байгаа миний найз» гэж Лхамжав маань гэрийн эзэнд намайг танилцуулж байгаа байх. Айгүй бол муу золиг чинь «Сайн зочлоорой» гэж хэлж байхаасаа буцахгүй л байх гэж би бодож суув. Удсан ч үгүй тэр хоёр буцаад орж ирлээ. Гэрийн эзэн сууж байсан сууриндаа суугаад тамхиа нэрэх зуур:

	— За, тэгээд таны ажил сайн! Хөдөөгийн бид ч яах вэ дээ, иймэрхүү мунгинаж суудаг улс гэв. Би «Ажил сайн» гэж хариулаад «Та нар сайхан л амьдардаг юм байна. Юугаар дутлаа гэхэв дээ» гэж хэлээд гэр орны доторхыг сая үзэж байгаа юм шиг тойруулан харав.

	Дараа нь Дамдин гуайн хэдэн хүүхэдтэйг сонирхон асуутал «ганц хүүтэй, одоохон ороод ирнэ ээ, нэг эрвээхэй шиг амьтан бий» гэж хэлээд Дамдин гуай өвдгөөрөө мөлхөн эргэж авдрын араас даавуун бөглөөтэй галуун хүзүүт гаргаж ирэв. 

	— Би ч архинд муу даа, гэж намайг хэлтэл,

	— Иш, шимийн архи суурин газрын хүнд ядаж биед сайн. Уу. Уулгүй яах вэ, дээлээ тайлчих! гээд мөнгөн аяганууд гаргаж ирэв.

	Би ч зочны ёсоор дээлээ тайлаад гэрийн эзнийг дуурайн завилж суув. Дамдин гуай авдраасаа нэг хайрцаг «Бөхт» гаргаж задлаад миний өмнө тавилаа.

	Тамхины утаа, шимийн архи, таанын айраг гуравт би хачин амархан согтож, толгой дотор маань түймэр гарсан юм шиг манарч эхлэв.

	Гэрийн эзэгтэй, өнөөх уг цөөтэй авгай, хоол... гэж доройхон дуугараад асуусан янзтай Дамдин гуайн царай өөд хартал,

	— Хүлээж бай! Шинэ махаар хоол хийнэ, хонь ирэг, гэв.

	— Заа, хө дуул, гэж Лхамжав маань миний хажуу руу нудрав. 

	Шалзат багахан шаргаараа... гээд эхэлтэл Дамдин гуай гаансаа урдаа тавиад хүзүүгээ яльгүй хүгдийлгэн миний ам руу их л анхааралтай ширтэн гөлрөв. Тэгэхдээ өөрөө бас дуулах гэж байгаа янзтай амаа ангайж доод уруулаа сул унжуулсан байв.

	— Салаа эвэртэй ооныгоо... гээд би өргөх гэтэл хясалтай юм шиг хоолой минь зангираад дуу минь тасарчихлаа. Ичсэндээ нүүрнээс гал бадрах шиг боллоо. Гэвч Дамдин гуай "хөөрхий дөө" гэж дуу алдаад нулимсаа арчиж суугаа харагдав.

	Түүний ингэж амархан уярч суугааг хараад нэг их зовлон үзсэн болов уу даа гэж би дотроо өрөвдөж бас нэрэлхээд «өнөөдөр хоолой минь нэг л базаахгүй байна» гэлээ.

	— Зүгээр, хүү минь, дуул, дуул гэж Дамдин гуай хошуугаа цорвойлгон хэлээд нулимсаа арчив. «Би богино дуу дуулна» гэж хэлээд «Хүмүүн төрөлхтнийг» дууллаа. Лхамжав маань намайг дагаж дуулав. Дамдин гуай нулимсаа барьж чадалгүй бүр асгарууллаа. Би үнэхээр ингэж сайхан дуулаад байна уу, гэж толгойгоо гилжийж ирээд өөрийнхөө дууг чагналаа. Гоц гойд юм алга шиг л байх юм. Гэхдээ урьдынхаа бодвол архины зоригоор арай л дөмөгхөн дуулаад байх шиг.

	Дараа нь «Ша-арын өндөр модонд нь...» гээд нэг богино дуу эхэлсэн чинь «Бөмбөр бөмбөрийн» ая руу орчхоод бүр болдоггүй. Ашгүй Лхамжав маань хамт дуулж байсны хүчинд тэр чигээр нь эхийн ачийг дуулчхав.

	Гэтэл Дамдин гуай

	— Лхамжав аа, чи дуугүй бай. Энэ хүү ганцаараа дуулаг. Би өнөөдөр энэ хүний дуунд сэтгэлээ нэг онгойтол уйлах гэсэн юм. Дүү минь битгий дагаж дуул гэв.

	Би ганцаараа болоод жаахан зовсноо, сайн мэддэг «Шалзат багахан шаргаа» дахиад эхэллээ. Түрүүчийнх шиг хоолой гацаж түлсэнгүй өөртөө ёстой баярламаар овоо дуулчихлаа. Дуулах тусам л хоолой дээрдэж сэтгэл урамшаад, одоо л ид дуулдаг цаг ирэх нь дээ, гэж бодогдоно: «Шалзат багахнаа» дуулчхаад дахиад нэг дуу эхлэх санаатай бодосхийж суутал үүд сэвхийж богинохон хөх тэрлэг шууж бүсэлсэн арав хэр насны цовоо хөх жаал орж ирлээ. Дамдин гуай хүүгээ хармагц үнсэх гэж байгаа маягтай өөдөөс нь хошуугаа цорвойлгосноо «Миний хүү энэ ахдаа үнсүүл! Цэвэгмид ахдаа үнсүүл!» гэж над руу заав. Би хүүгийн хоёр хацар дээр шов шовхийтэл үнсээд тавилаа.

	Хүү ханцуйгаараа хоёр хацраа арчсаар цаашаа эргэж аавынхаа дэргэд очоод над руу муухай харав. Юу гэж бод оо юм, муу гайхал!

	«Хоолой чинь амраг, хүү минь. Юм идэж уу?» гэж Дамдин гуай надад хэдэн мөчийн чөлөө өглөө. Тамхи татлаа. Айраг уулаа. Гэтэл Лхамжав маань «Цэвэгмид ээ, шүлэг унш!» гэж намайг дахин түлэв. Хэнтий Хангай Саяны... гэж эхлээд нэг хартал хаяанд хонины гэдэс арчиж байгаа харагдана. «Өндөр сайхан нуруунууд» гээд үргэлжлүүлтэл гар нь шүүстэй нэг өндөр хүн тарган өвчүү барьсаар орж ирлээ.

	Дамдин гуай шүлэг уншин сууж байгаа миний ам руу харж байснаа «Эш хөөрхий, дуу хуурт авьяастай хүн ч өөр юм даа» гээд толгойгоо бөнжгөнөтөл сэгсрэв. Бас тэгээд нулимс унагаж байгаа харагдана. Би өөрийнхөө авьяасыг өөрөө ч мэдэхгүй яваа юм биш байгаа. Хүн өөрийгөө таньдаггүй гэдэг шүү гэж хүртэл бодлоо. Сүүлд нь Дамдин гуай «Хүүе, Хоролдулам аа! Чавганц аа, чи орж ирж ерөөл чагнаач. Чи бид хоёрт ийм аз дахиад олдохгүй шүү, зөнөг минь» гэж үүд рүү харж хашхирав.

	— Зав алга аа, гэж гаднаас нөгөө бүрэг дорой авгай сүрхий хариулж байгаа дуулдана. Энэ авгайг ийм омогтой сүрхий дуугарч чадна гэж би ер санасангүй.

	Завилж сууж сураагүй болохоор миний хөлийн чилж байгаа гэдэг тэсэшгүй. Хөлөө жаахан амраая гэж бодоод «Энэ бол миний төрсөн нутаг» гээд зүтгэн босов. Дамдин гуай миний хормойноос барьж аваад «Хүү минь суу суу, тайвшир!» гэж доош нь зөөлөн дугтрав. Би хөлөө жийж суулаа. «Хүний сэтгэл хөгжинө гэдэг эгэ шүү дээ. Босохдоо энэ хүний өвдөг нь хүртэл чичирч байна шүү дээ, хөөрхий!» гэж Дамдин гуай хүүдээ хэлээд давхар эрүүнийхээ хөлсийг гарынхаа араар арчив. Би л өвдөг ч чичирснээ мэдэхгүй юм.

	Удсан ч үгүй бидний өмнө хонины шинэ мах уур савсуулан тавилаа. Бид мах идэв. Айраг архи солиулаад л уугаад байлаа. 

	Яаж эднийхээс гарснаа мэдэхгүй юм. Нэг л мэдэхэд морин дээрээ гарчихсан бид хоёр байшин руугаа цувралдан давхиж явсан.

	 

	* * *

	 

	Маргааш өглөө нь орноосоо өндиймөгц би хоёр аяга хүйтэн ус уугаад Лхамжавыг сэрээж

	— Чи амьд уу? гэж асуув.

	— Дотор гэж авах юм алга аа.

	— Хүйтэн ус ууна уу?

	— Алив, хийгээд ир!

	— Мөн лут зочлууллаа шүү.

	— Өнөө орой дахиад зочлуулахаа мэдэж байгаа биз?

	— Дахиад гэнэ ээ?

	— Тийм ээ, оройхон морь хөтлөөд ирнэ гэсэн.

	— Яана аа! Дамдин гуай ер нь яасан сайхан өрөвч зөөлөн сэтгэлтэй хүн бэ?

	— Чи юм мэдэх болоогүй ээ. Амин дээрээ тулахад тийм ч амар эр биш шүү, цаадах чинь. Чи далай шиг нэг их өгөөмөр өглөгч хүн гэж сана аа юу?

	— Чи бид хоёроос юугаа харамласан юм?

	— Цаадах чинь алдар цуутай хүнд тэгж сүйд болдог юм. Өвгөн чинь занг нь юу андах вэ. Би чамайг «Ардын жүжигчин» хүн гэж танилцуулсан юм гэв.

	Би өчигдөр орой болсон явдлыг бүгдийг нь дараалан бодлоо. Миний сайханд биш, хотод байгаа нэг их хүний алдрын дуулианаар миний өмнө нулимсаа урсган уярч байж шүү гэж бодохоос Дамдин гуайд зэвүү хүрч, уур хүрч, намайг хуурч аятайхан даажигнаж байсанд нь Лхамжавт уур хүрч, эцэст нь юмны учир огт мэдэхгүй зүлгэн дээгүүр оодорч яваа тугал шиг нүд балай онгирч хөөрч суусандаа өөртөө дургүй хүрч бүгдийн төлөөнөө хүзүү улайтал ичиж, орой дахиж наргих нь бүү хэл, энэ хавьд ганц ч хүний царай харалгүй шалавхан далд орохын хүслэн болж Мааньтын өртөөн дээр мориор давхиж ирээд тэндээсээ оройхон ачааны вагоны тоормосны талбай дээр зогсож хот руу зүглэв. Салхинд гарч нэлээд уужирсан хойно түрийвчээ мартсанаа үгүйллээ. Дотор нь хонжворт сугалааны хэдэн билет, ганц зуун төгрөг байсан юм. Гэвч би түүнд харамссангүй. Гал түймэр дундаас азтайдаа амьд гараад ирсэн юм шиг сэтгэл минь их л уужим сайхан явсан билээ.

	 

	1966 он


ЦАГААН МАЛГАЙТ

	Уг өгүүллэг манай номын санд тусгай ном болон орсныг эндээс татаж уншина уу.

	 


ЗҮРХ МАРТДАГГҮЙ

	Уг өгүүллэг манай номын санд тусгай ном болон орсныг эндээс татаж уншина уу. 



	




	БАГШ

	Би тал нутгийн хүн билээ. Оюутан гэдэг сайхан нэрээр нэрлүүлж Москвад таван жилийг өнгөрөөв.

	Оюутан байх хугацаа дуусаж эцсийн шалгалтаа өгөх гээд өнөөдөр би чилсэн нүдээр ном эрдэнийн эрихийг эмхлэн хэлхсээр сууна. Алжаан ядарсан цагт хичээлийн тэмдэглэл, уншиж суугаа номоо орхиж, үзгээ хүртэл ширээн дээрээ тавиад, нүдний чилээ гарган тархиа түр амраах зуур, сэтгэлийн хүрдийг буцаан эргүүлж, өнгөрснийг эрэмцэн бодоход эх нутгийн минь зураг цээжин дотор дэлгэгдэн бууж, тунгалаг устай Үерт, Дааганы голууд минь зөөлөн урсгалаараа чихний үзүүр дэлдэнхэн Голын адаг, Далангийн хөндийн хөмүүл, таана өрөөн дотор минь ханхлах шиг санагдаад ой хурц балчир насны дуртгалууд нүдний өмнүүр хоромхон зуур зурагдан өнгөрөх шиг болдоог.

	Харь газар явах цагт хүн эх нутгийнхаа үнийг хувь нугалан өсгөж ойлгодог юм. Хаана, яаж ч явсан эх орон гэж юугаар ч сольж болшгүй нэгэн том зүйл элэг зүрхнээс минь үүрд татаастай явдгийг үрээ өлгийдөөд орхисон эх хүний сэтгэл шиг сэтгэлээр ухаардаг юм байна.

	Нутгаа дурсан санахын буруу гэж байдаггүй шиг нутгаа орхин одохыг мөрөөдөх нэгэн этгээд сэтгэлийг бас буруушаах аргагүй мэт санагдана. Би бараг хар нялхаасаа харь орныг мөрөөдсөн юм. 

	Түүх ярья.

	Би арван таван настай байлаа. Баянхонгорын гарааш гэж олонд нэрлэгддэг баруун замын жижиг буудалд зуны нэг орой ачааны машинтай хэсэг орос ирэв. Би хэрэгт дурлан тэдэн дээр омголон морьтой давхиж очлоо. Тэд задгай гал түлэн утаа савсуулж, хоол цайгаа төхөөрч байв. Би морио чөдөрлөж бэхлээд тэдэн дээр ирж оросоор мэндэллээ. Оросын хэдэн үг мэддэг байсандаа би их нүүр бардам очсон юм. Бас тэнд ирээд байсан нутгийн малчин хөгшин залуу хэдэн хүний өмнө бахархах гэсэн болчимгүй хөөрүү зан маань намайг сүрхий зоригжуулсан байх.

	Намайг оросоор мэндлэхийг сонсоод тэр оросууд дорхноо намайг хүрээлэн тойрч элдэв юм шалгааж эхлэв. Миний мэддэг хэдэн үг хаа ч хүртэлцэхгүй болж би сүүлд нь мэл гайхаж хоцорлоо.

	Дорога, дорога, гэж олон хэлж баруун зүг заагаад Говь-Алтай гэж байгааг бодвол зам асууж байгаа бололтой.

	Би «Не понимаю» гэж хэлээд толгойгоо сэгсэрч хэсэг зогссоноо тэдэнд зам заах санаатай шороон дээр зураг зурав. Миний ярьсныг тэд ч ойлгосонгүй. Тэдний ярьсныг би ч ойлгосонгүй. Сүүлд нь тэд цөхрөв бололтой, бие биеэ харан инээлдэцгээлээ. Гэтэл миний хажууд ташуур тулаад зогсож байсан хөдөөгийн нэгэн хээнцэр хүүхэн «Тун нэвтрэлцдэггүй юу» гээд ха, ха! гэж тачигнатал инээв. Энэ үгийг сонсоод би хүн болсоор үзээгүй гутамшигтайгаар доромжлуулсан мэт санагдсан билээ.

	Биднийг ингэж будилж байтал Баянхонгорын буудлын манаач Хэнхэг Намдаг гэдэг туранхай эр их яарч тэвдсэн байдалтай энгэр нь задгай, саравчин малгайгаа гартаа барьж, хөлсөө арчсаар бидэн дээр хүрч ирлээ. Энэ хүн урьд дээр цагт сумын захиргааны дарга хийж явсан юм гэнэ билээ. Баахан хөөрүү зантайд нь амьтан хэнхэг гэж хочлох боловч амьтанд муу хэлүүлээд, муу хэлүүлж байгаагаа мэддэггүй, түүнд муу санадаггүй, тухтайхан уулзаад яривал бас ч аятайхан яриатай, цагаан сэтгэлтэй хүн шиг надад санагддаг байсан юм. Гэтэл үнэхээр ч дэндүү хөөрүү зантай хүн байсныг нь би энд мэдэв. Ирэнгүүт тэр оросуудтай оросоор ярьж гарав. Тэдэнтэй хэдэн үг сольсныхоо дараа шууд намайг загнаж эхэллээ.

	— Чи яагаад Зөвлөлтийн хүмүүстэй хамаагүй ярьж байна? Хэл мэдэхгүй байж. Нөхөр минь чи улсын нэр гутааж байна шүү. Энэ чинь Лениний орноос яваа улс байна. Чам шиг ийм жулдрай хүүхэд эдэнтэй ярих болоогүй. Орос хүнтэй чинь тэгж дайралдсан бүхэн хамаа намаагүй ярьж байдаг хэрэг биш. Цаашаа холд, нөхөр минь. Холоос очоод харж бай! гэж надад ширүүн хэлээд оросуудтай ярилцав. Би жаахан холдож зогслоо.

	— Та нар ч гэсэн холдоцгоо, гэж Намдаг дэргэдээ байсан хэдэн малчныг загнаад, — Энэ хүмүүс бол худаг ус гаргахаар яваа зөвлөлтийн эрдэмтэд байна. Хувьсгалын улаан туг мандуулахад манай улсад тусалж байсан шигээ одоо өнөөдөр энэ хүмүүс манай малчин ардуудад туслах гээд Москва хотоос энд ирсэн байна. Москва гэдгийг мэдэж байгаа биз, нөхөд минь? Кремлийн Москва. Одоо энэ хүмүүс надтай чухал яриатай гэж байна. Та нар явцгаа гэж загнав.

	Гэтэл ногоон даавуу өмд цамцтай, салаа малгай хэлтгий тавьсан цэнхэр нүдтэй нэг залуухан орос барьж байсан номоороо над руу зангаад нэг юм хэлэв.

	— Энэ улаан арми чамд ном дурсгал болгож өгнө гэж байна. Нөхөр минь хоёр гардаж аваарай. Хариуд нь баярлалаа гэж хэлдэг юм шүү. Союз хүнээс ном авснаа чи их заяа гэж бодож явах хэрэгтэй гэв.

	Би өнөөх номыг нь хоёр гардаж авлаа. Гэтэл номын эзэн сэргэлэн царайтай тэр орос инээмсэглэж бас нэг юм хэлээд миний унаж ирсэн морь луу заав.

	Намдаг орчуулахдаа:

	— Номоо зүгээр өгөхгүй гэж байна шүү. Оронд нь чамайг, унаж яваа морио өг гэж байна. Бид союзын ард түмэнд юугаа ч хайрлаж болохгүй. Нөхөр минь чи морио өг. Авна гэвэл эмээл хазаараа ч болсон өгөх хэрэгтэй гэв.

	Би толгой сэгсрээд номыг нь буцааж өгөх гэсэн нөгөө орос уруулаа цорвойлгон, нүдээ том болгож:

	— Почему это? гэж их гайхсан шинжтэй асуув. Яагаад гэж асууж байгааг нь ойлголоо.

	— Это не мой конь, гэж би оросоор хэлэв. 

	Үнэхээр ч унаж явсан морь маань миний морь биш байсан юм. Өнөө орос Намдагт бас хэдэн үг хэллээ.

	— Энэ хүн моринд их дуртай. Чиний морийг унаж үзье гэсэн юм байна гэж Намдаг буруу орчуулснаа залруулж хэлэв.

	— Тэг тэг гэж би уриалгахан хэлээд тэр оросыг морь луугаа дагуулж очив. Морь маань хамраа тачигнуулан зуларч, чихээ сортолзуулаад оросыг нэг л ойртуулах шинжгүй бишүүрхээд байв. Гэтэл Намдаг бидэн дээр хүрч ирээд,

	— Морь чинь булгиж бусгаад союз хүн гэмтээчих юм бол чи хариуцна шүү нөхөр минь гэж намайг бас загнав.

	— Өөр номхон морь унаж үзнэ үү, гэж би орчуулагчаар дамжуулан гуйлаа. Гэтэл өнөөх орос «Нечего» гээд нүд ирмэв.

	Би мориноосоо их л айж байсан боловч тэр орос миний мориноос огт айсангүй ноцолдож байж мордчихоод мордонгуут тоос татуулан давхиж одов. Би сэтгэл зовж хойноос нь харсаар байлаа. Тэр давхисаар яваад гараашны хойд толгой дээр гарав. Ийш тийшээ харуулдан хэсэг зогслоо. Тэгснээ сэтгэл нь их л сэргэсэн байдалтай, дуу аялан, эмээл дээрээ өндөлзөн хатиргасаар буцаж ирлээ. Буцаж ирээд мэнд амар буусанд нь миний сэтгэл уужрав.

	Ингэж би нэгэн жижиг нимгэн номтой боллоо. Тэр ирсэн хүмүүс Намдагийн хэлдгээр үнэхээр Москвагийн ч улс байсан юм уу? Эсхүл өөр аль нэг нутгийн ч байсан юм уу, бүү мэд дээ. Зөвлөлт орон уудам. Ямар ч болов би Москвагийн хүнээс бэлэг авсан гэж тэр үедээ их л баярлаж байсан юм даг.

	Гэтэл үүнээс хэдэн сарын дараа би нутгийн нэг айлаас тэр номын монгол орчуулгыг санамсаргүй оллоо. Германы фашизмыг эсэргүүцсэн зөвлөлтийн ард түмний их дайны тухай ном байсан юм.

	Баянхонгорын говь хангайн хэдэн сум дамжин хэсүүчилж явахдаа би тэр номыг богцноос салгалгүй, хавтас нурууг нь халцарч урагдтал ганзагалан явж, монгол орчуулгатай нь тулгасан билээ.

	Энд тэндхийн эрдэмтэн мэргэд ирээд байдаггүй, хөдөөгийн тэр зэлүүд нутагт тэр ном үнэндээ миний анхны багш болсон юм.

	Тэр цагт би, орос хэл заавал сурна, Москвад Намдагийн хэлдгээр тэр Кремлийн Москвад нэг оччихоод алхалж явахыг яаж мэдэх вэ гэж амьдралаа алс өөдрөгөөр бодож явсан маань хоосон мөрөөдөл биш байжээ.

	Тэр үед харь орныг мөрөөдөж явсан шигээ өнөөдөр би эх нутгаа мөрөөдөн, тэр зүг яарч сууна.

	 

	МОСКВА. 1967—V

	 


УС ШИГ ЦЭНХЭР

	Уг өгүүллэг манай номын санд тусгай ном болон орсныг эндээс татаж уншина уу.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

